
Rhagarweiniad

Croeso i’ch cwrs TGAU Busnes CBAC.

Beth byddwch chi’n ei astudio?

Mae eich cwrs TGAU wedi’i rannu’n chwe rhan ac rydyn ni wedi creu pennod wahanol ar gyfer pob un.

Pennod 1: Gweithgaredd busnes

Bwriad y rhan hon o’r cwrs yw eich cyflwyno chi i’r pwnc. Mae’n ystyried natur gweithgaredd busnes, sut a pham mae busnesau’n cyflenwi nwyddau a gwasanaethau, rôl menter busnes ac entrepreneuriaeth, a natur ddynamig busnes. Wrth astudio’r bennod, cewch wybod am y ffurfiau cyfreithiol gwahanol gall busnes eu cael, y nodau maen nhw’n eu gosod ar eu cyfer eu hunain, sut maen nhw’n penderfynu ble i’w lleoli eu hunain a sut maen nhw’n cynllunio eu gweithgareddau. Mae’r bennod hon hefyd yn ystyried sut mae busnesau’n gallu tyfu a pham bydden nhw’n dymuno gwneud hynny, o bosibl. Mae’r bennod hon a Phennod 2 yn ymwneud â phedwar maes swyddogaethol busnes (gweithrediadau busnes, adnoddau dynol, marchnata a chyllid) sy’n cael sylw ym Mhenodau 3-6.

Pennod 2: Dylanwadau ar fusnes

Mae ffactorau allanol yn effeithio ar bob busnes ac mae’r bennod hon yn ystyried rhai o’r pwysicaf o’r rhain. Mae’r bennod yn trafod dylanwadau allanol fel technoleg, yr hinsawdd economaidd, yr amgylchedd, globaleiddio a’r gyfraith.

Pennod 3: Gweithrediadau busnes

Bydd astudio’r bennod hon yn dangos i chi sut mae busnesau’n defnyddio adnoddau i gynhyrchu nwyddau a gwasanaethau yn y ffordd fwyaf effeithlon posibl. Byddwch chi’n darganfod beth mae gweithrediadau busnes yn eu cynnwys mewn gwahanol fathau o fusnesau. Mae’r bennod yn edrych ar y gwahanol ffyrdd mae busnesau’n cynhyrchu nwyddau a gwasanaethau, sut maen nhw’n rheoli eu cyflenwyr a sut maen nhw’n gwerthu eu cynhyrchion, gan gynnwys darparu gwasanaeth rhagorol i gwsmeriaid.

Pennod 4: Cyllid

Bydd y bennod hon yn eich helpu chi i ddeall sut mae busnesau’n codi’r cyllid mae ei angen arnyn nhw i sefydlu ac ehangu eu busnesau. Bydd hefyd yn dangos i chi sut mae busnes yn cyfrifo ei elw (neu ei golled) ac yn defnyddio data ariannol i asesu ei berfformiad a rheoli ei arian.

Pennod 5: Marchnata

Mae’r bennod hon yn dangos i chi sut mae busnesau’n adnabod, yn deall ac yn targedu eu cwsmeriaid drwy hysbysebu a gyda dulliau eraill o hyrwyddo eu cynhyrchion. Bydd y bennod yn eich helpu chi i ddeall sut mae busnesau’n darganfod anghenion eu cwsmeriaid gan ddefnyddio ymchwil marchnata, a sut maen nhw’n defnyddio’r cymysgedd marchnata i gyrraedd lefelau gwerthiant uchel.

Pennod 6: Adnoddau dynol

Mae pynciau yn y bennod hon o’r fanyleb yn cynnwys sut mae busnesau’n recriwtio ac yn dewis gweithwyr newydd, a sut maen nhw’n cymell ac yn hyfforddi’r gweithwyr hynny ar ôl iddyn nhw ddechrau gweithio. Mae hefyd yn ystyried y strwythurau gall busnesau eu dewis i wneud y defnydd mwyaf effeithlon o’u gweithwyr.

Manteision defnyddio’r llyfr hwn

Bydd y llyfr hwn yn eich helpu chi i astudio TGAU Busnes mewn nifer o ffyrdd. Mae’n cynnwys pob un o’r testunau bydd angen i chi eu hastudio, ac mae’r rhain i’w gweld yn glir yn y chwe phennod. Mae pob pennod yn y llyfr wedi’i rhannu’n nifer o adrannau er mwyn i chi gael cyfres o destunau byr i’w hastudio.

Mae gan y llyfr nifer o nodweddion eraill sydd â’r bwriad o’ch helpu chi i lwyddo yn eich cwrs TGAU.


•  Mae’r holl dermau allweddol wedi cael eu diffinio ar eich cyfer. Bydd hyn yn eich helpu chi i ddefnyddio termau busnes ac i nodi ac esbonio gweithgaredd busnes yn ôl gofynion y fanyleb.

•  Mae blychau ‘Ystyried busnes’ rheolaidd yn y llyfr, sy’n cysylltu’r theori rydych chi’n ei hastudio ag enghreifftiau o fusnesau go iawn. Mae’n bwysig i chi allu gweld sut mae materion a thestunau’r cwrs TGAU yn effeithio ar fusnesau gwahanol.

•  Mae nifer o nodweddion ‘Mentro Mathemateg’, fydd yn eich helpu chi i ddefnyddio rhifau’n effeithiol fel rhan o’ch cwrs TGAU. Mae defnyddio data meintiol yn effeithiol yn sgìl pwysig mewn TGAU Busnes.

•  Mae nifer mawr o luniau a diagramau yn y llyfr i’ch helpu chi i ddeall y pwnc. Mae gan rai o’r rhain gwestiynau fydd yn gwneud i chi feddwl yn ddyfnach am y mater dan sylw.

•  Yn ogystal â hyn, mae cyfres o ‘Awgrymiadau astudio’ drwy’r llyfr sy’n rhoi cyngor i chi ar amrywiaeth eang o faterion yn gysylltiedig â’r arholiadau byddwch chi’n eu sefyll.

•  Ar ddiwedd pob adran, mae cwestiynau ateb byr a chwestiynau ymateb i ddata. Mae’r rhain yn eich galluogi chi i brofi eich gwybodaeth a’ch dealltwriaeth yn ogystal ag ymarfer ateb cwestiynau dull arholi. Bydd hyn yn eich helpu chi i ddatblygu techneg effeithiol ar gyfer arholiadau.

•  Ar ddiwedd pob pennod, mae rhagor o gwestiynau dull arholi a rhai atebion enghreifftiol sy’n dangos sut mae ymdrin â’r mathau hyn o gwestiynau (ac weithiau sut mae peidio ag ymdrin â nhw).



Pa arholiadau bydd yn rhaid i chi eu sefyll?

Mae eich cwrs TGAU Busnes CBAC yn cael ei asesu drwy ddau arholiad.


1  Uned 1: Byd Busnes. Mae’r arholiad hwn yn werth uchafswm o 100 o farciau ac mae’n cyfrif tuag at 62.5 y cant o’ch canlyniad TGAU. Mae’n para dwy awr ac yn ymdrin â holl gynnwys y fanyleb. Mae’r papur arholiad yn cynnwys cymysgedd o atebion byr a chwestiynau strwythuredig yn seiliedig ar ddeunydd ysgogi.

2  Uned 2: Canfyddiadau Busnes. Mae’r arholiad hwn yn werth uchafswm o 60 marc ac mae’n cyfrif tuag at 37.5 y cant o’ch canlyniad TGAU. Mae’n para un awr a 30 munud ac mae hefyd yn ymdrin â holl gynnwys y fanyleb. Mae’r papur arholiad yn seiliedig ar nifer o gwestiynau ymateb i ddata.



Pob hwyl gyda’ch cwrs TGAU Busnes.


1 Gweithgaredd busnes

Mae busnes yn cynnwys llawer o weithgareddau gwahanol ac yn y bennod hon byddwn ni’n cynnig trosolwg o’r rhain. Yna byddwn ni’n eu hastudio’n fwy manwl mewn penodau eraill. Yn ogystal â hyn, byddwn ni’n ystyried pam mae pobl yn cychwyn busnes a beth yw nodweddion arferol menter. Byddwn ni hefyd yn archwilio beth yw cynllun busnes; fel arfer caiff hwn ei gynhyrchu pan fydd busnes yn cael ei gychwyn ac yna caiff ei adolygu’n rheolaidd. Wrth gwrs, mae llawer o fathau gwahanol o fusnes a byddwn ni’n edrych ar y rhain a’u nodweddion arferol. Yna byddwn ni’n ystyried pam byddai busnes yn dymuno tyfu, efallai, a beth yw manteision ac anfanteision hynny. Yn olaf, edrychwn ar y ffactorau allai ddylanwadu ar leoliad busnes.

Testun 1.1 Natur gweithgaredd busnes a nwyddau a gwasanaethau

Mae llawer o fathau gwahanol o fusnes a llawer o resymau gwahanol dros fodolaeth busnesau. Yn yr adran hon gofynnwn beth yw busnes, gan edrych ar fathau gwahanol o amgylchedd busnes a maint gwahanol busnesau.

Erbyn diwedd yr adran, dylech chi wybod am y canlynol:


•  natur gweithgaredd busnes

•  yr amgylchedd busnes

•  yr amgylchedd cystadleuol

•  maint gwahanol busnes ar lefelau lleol, cenedlaethol a byd-eang

•  natur gyd-ddibynnol gweithgaredd busnes

•  yr amgylchedd dynamig.



[image: ]



Natur gweithgaredd busnes

Corff sy’n cynhyrchu nwydd neu’n cyflenwi gwasanaeth yw busnes. Cynnyrch ffisegol, fel car, yw nwydd. Mae gwasanaeth yn eitem na allwch chi fel arfer ei chyffwrdd, fel cyngor ariannol. Mae busnes yn cynnwys pobl – un weithiau, a miloedd dro arall – a’i nod yw darparu rhywbeth mae pobl eraill yn galw amdano. Mae busnesau’n darparu amrywiaeth o gynhyrchion ar gyfer cwsmeriaid. Rhywun sy’n prynu cynnyrch yw cwsmer. Mae cynhyrchion yn cael eu defnyddio gan ddefnyddwyr. Er enghraifft, os ydych chi’n prynu ffôn symudol i chi eich hun, chi yw’r cwsmer a’r defnyddiwr. Os yw eich rhieni yn ei brynu i chi, nhw yw’r cwsmer a chi yw’r defnyddiwr.

Mae gweithgaredd busnes yn cynnwys troi adnoddau yn allgynnyrch mae cwsmeriaid yn gallu talu amdano ac yn fodlon gwneud. Bydd busnes yn dymuno creu allgynnyrch sy’n werth mwy na gwerth yr adnoddau gafodd eu defnyddio.

Term allweddol

Adnoddau yw’r defnyddiau mae busnesau’n eu defnyddio i ddarparu eu nwyddau neu eu gwasanaethau.

Adnoddau

Adnoddau yw’r defnyddiau mae busnesau’n eu defnyddio i ddarparu eu nwyddau neu eu gwasanaethau. Gall yr adnoddau hyn gynnwys y canlynol:


•  Tir: gall hyn gyfeirio at y tir ffisegol ac adnoddau naturiol eraill bydd busnes yn eu defnyddio.

•  Llafur: sef sgiliau a niferoedd y gweithwyr mae busnes yn eu cyflogi.

•  Cyfalaf: dyma’r offer sy’n cael ei ddefnyddio i ddarparu’r nwyddau neu’r gwasanaethau, fel technoleg neu beirianwaith.

•  Menter: sef sgiliau’r bobl sy’n rhan o’r busnes, ac yn benodol eu gallu i adnabod cyfleoedd busnes a dod ag adnoddau at ei gilydd i fynd i’r afael â’r rhain. Mae entrepreneuriaeth yn cyfeirio at y gallu i fod yn entrepreneur, i fentro a chymryd risgiau er mwyn datblygu syniad busnes.



O ran yr hyn mae busnes yn gallu ei gynhyrchu, bydd hyn yn dibynnu ar faint o adnoddau sydd ganddo ac ansawdd y rhain, yn ogystal â’r ffordd mae’r adnoddau hyn yn cael eu cyfuno a’u rheoli.

Allgynnyrch

Allgynnyrch busnes yw’r nwyddau a’r gwasanaethau mae’n eu gwerthu i gwsmeriaid.

Term allweddol

Allgynnyrch busnes yw’r nwyddau a’r gwasanaethau mae’n eu gwerthu i gwsmeriaid.

Mae gwahanol fathau o allgynnyrch y gall busnes eu cynhyrchu.

Mae’r rhain yn cynnwys y canlynol:


•  Nwyddau traul: sef cynhyrchion sy’n cael eu prynu er mwyn eu defnyddio a’u treulio, fel brechdanau, diodydd a dillad.

•  Nwyddau cynhyrchwyr: sef cynhyrchion sy’n cael eu prynu er mwyn eu defnyddio yn y broses gynhyrchu i wneud rhywbeth arall. Er enghraifft, gallai busnes brynu cynhwysion i gynhyrchu pryd parod.

•  Nwyddau sy’n para: nwyddau sy’n para am gyfnod yw’r rhain. Pan fyddwch chi’n prynu oergell neu bopty microdon newydd, byddwch chi’n disgwyl i’r rhain bara am sawl blwyddyn.

•  Nwyddau sydd ddim yn para: sef nwyddau sydd ond yn gallu cael eu defnyddio hyn a hyn o weithiau. Er enghraifft, rydych chi’n bwyta hufen iâ felly nid yw’n para.

•  Gwasanaethau personol: sef gwasanaethau sy’n cael eu darparu ar gyfer y cyhoedd, fel glanhau ffenestri.

•  Gwasanaethau masnachol: sef gwasanaethau sy’n cael eu darparu ar gyfer busnes, fel gwasanaethau arlwyo i redeg y ffreutur.

Mentro Mathemateg

Mae Tabl 1.1 yn dangos nifer y mentrau busnes oedd yn gweithredu yn y DU (UK) yn 2015.


[image: ]



1  Pa ganran o fentrau busnes yn y DU yn 2015 oedd yn y meysydd canlynol:




    (a)  amaethyddiaeth, coedwigaeth a physgota

    (b)  adeiladu?

Bodloni anghenion a chwantau cwsmeriaid

Mae busnes yn llwyddiannus os yw’n gallu bodloni anghenion a chwantau cwsmeriaid yn effeithiol. ‘Angen’ yw rhywbeth mae’n rhaid i bobl ei gael ar lefel sylfaenol – mae angen i ni fwyta ac yfed, er enghraifft. Awydd am gynnyrch penodol yw chwant. Mae angen i ni yfed, ond mae gennym ni chwant cael Coca-Cola. Mae angen i ni fynd o A i B, ond mae gennym ni chwant gwneud hynny mewn Ferrari.

Swyddogaethau busnes

Mae busnes yn troi adnoddau yn allgynnyrch. I fod yn llwyddiannus, rhaid iddo ddeall ei gwsmeriaid yn effeithiol a gwneud yn siŵr ei fod yn darparu cynhyrchion sydd â galw amdanyn nhw. Mae angen i’r busnes ystyried natur y cynnyrch, y ffordd orau o ddangos buddion y cynnyrch i gwsmeriaid posibl, pa bris i’w osod a sut a ble bydd cwsmeriaid eisiau ei brynu. Mae’r gweithgareddau hyn i gyd yn rhan o swyddogaeth ‘marchnata’.

Rhaid i’r busnes gynhyrchu’r nwydd neu’r gwasanaeth, ac er mwyn gallu darparu’r cynnyrch, bydd angen pobl. Mewn rhai achosion, efallai mai un person yn unig fydd yn y busnes, ond mae gan rai busnesau gannoedd neu filoedd o bobl yn gweithio iddyn nhw. Mae’r gwaith o reoli pobl (er enghraifft, recriwtio a hyfforddi staff a phenderfynu sut i’w gwobrwyo) yn rhan o swyddogaeth ‘adnoddau dynol’.

Bydd yn rhaid i fusnes reoli arian hefyd. Efallai bydd angen codi cyllid, bydd angen monitro’r gwariant mewn rhannau gwahanol o’r busnes, a bydd angen cyfrifo a oes gan y busnes ddigon o arian. Mae’r gweithgareddau hyn yn rhan o swyddogaeth ‘cyllid’.

Does dim ots os yw’r busnes yn fach neu’n fawr, a does dim ots beth yw’r cynhyrchion mae’n eu darparu, bydd swyddogaethau marchnata, cyllid, adnoddau dynol a gweithrediadau i gyd yn rhan ohono.

Natur gyd-ddibynnol gweithgaredd busnes

Mae swyddogaethau busnes yn gyd-ddibynnol. Ystyr hyn yw eu bod nhw’n gysylltiedig â’i gilydd: os ydyn ni’n newid un, mae hynny’n effeithio ar y lleill. Er enghraifft, os bydd yr adran farchnata’n cynhyrchu mwy o werthiant, gall hyn olygu bod angen mwy o gynhyrchu gan yr adran weithrediadau. O ganlyniad, efallai bydd angen mwy o oriau gan staff neu hyd yn oed fwy o weithwyr (adnoddau dynol). Os bydd y refeniw o’r gwerthiant ychwanegol yn ddigon i dalu’r costau, bydd hyn yn arwain at fwy o elw (cyllid).

Awgrym astudio

Cofiwch am natur gyd-ddibynnol gweithgareddau busnes wrth ateb cwestiynau. Efallai fod busnes eisiau gwerthu mwy o nwyddau, ond nad yw’n gallu cynhyrchu digon. Efallai byddai’n hoffi denu staff sydd â gwell cymwysterau ond does dim digon o arian i wneud hynny.

Yr amgylchedd busnes

Bydd newidiadau yn yr amgylchedd busnes yn effeithio ar fusnes. Mae’r amgylchedd busnes yn cyfeirio at yr holl ffactorau y tu allan i fusnes sy’n gallu effeithio arno.

Dyma rai enghreifftiau:


•  Newidiadau technolegol. Ystyriwch yr her sy’n bodoli i westai oherwydd Airbnb, neu’r her i fusnesau tacsi traddodiadol gan Uber.

•  Newidiadau economaidd. Mae hyn yn cynnwys amrywiaeth o ffactorau economaidd, fel cost benthyca arian oddi wrth y banciau (cyfradd llog), cyfradd y cynnydd mewn prisiau (sef chwyddiant) a’r incwm yn yr economi (sef y Cynnyrch Mewnol Crynswth neu CMC; yn Saesneg, Gross Domestic Product neu GDP).

•  Newidiadau yn y gyfraith. Gall y rhain effeithio ar gostau (drwy wneud i fusnesau dalu isafswm cyflog i’w gweithwyr, er enghraifft) neu ar y galw am gynnyrch (fel atal cwmnïau tybaco rhag hysbysebu eu cynhyrchion).

•  Disgwyliadau amgylcheddol. Mae gan gwsmeriaid a defnyddwyr fwy a mwy o ddiddordeb mewn effaith busnes ar yr amgylchedd. Pa adnoddau mae’n eu defnyddio? Sut mae’n cynhyrchu’r cynnyrch? Sut mae’n cludo ei gynnyrch? Mae gweithredoedd busnes yn gallu dylanwadu ar benderfyniad cwsmer i ddefnyddio’r busnes neu beidio.

Termau allweddol

Ystyr natur gyd-ddibynnol busnes yw’r ffordd mae swyddogaethau busnes yn gysylltiedig â’i gilydd a sut maen nhw’n effeithio ar ei gilydd.

Yr amgylchedd busnes yw’r holl ffactorau allanol sy’n effeithio ar fusnes.

Yr amgylchedd cystadleuol yw sut mae busnes yn cystadlu ag eraill i ddenu a chadw cwsmeriaid.

Mae’r amgylchedd busnes yn cynnwys yr amgylchedd cystadleuol.

Bydd busnes yn cystadlu yn erbyn busnesau eraill. Mae’r amgylchedd cystadleuol yn disgrifio faint o gystadleuaeth sydd rhyngddyn nhw a sut mae busnesau’n cystadlu â’i gilydd. Yn y diwydiant archfarchnadoedd, er enghraifft, does dim llawer o gwmnïau (yn bennaf, Tesco, Sainsbury’s, Asda, Morrisons, Aldi a Lidl) ond maen nhw’n cystadlu â’i gilydd mewn ffordd ymosodol iawn gyda rhyfeloedd prisiau a disgowntiau rheolaidd. O gymharu â hynny, does dim llawer o gynhyrchwyr diodydd ysgafn chwaith (fel Coca-Cola a Pepsi) ond maen nhw’n dueddol o beidio â chystadlu â’i gilydd ar sail pris gan eu bod eisiau cadw prisiau mor uchel â phosibl. Mae amgylchedd cystadleuol y ddau ddiwydiant yn wahanol o ran faint o gystadlu sydd ynddyn nhw.

Bydd yr amgylchedd cystadleuol yn pennu pa mor galed mae’n rhaid i fusnes weithio i ddenu a chadw cwsmeriaid. Y mwyaf cystadleuol yw’r amgylchedd, mwyaf i gyd mae angen i’r busnes ganolbwyntio ar ddarparu gwasanaeth o ansawdd da am bris cystadleuol er mwyn curo ei gystadleuwyr.

Amgylcheddau busnes lleol, cenedlaethol a byd-eang

Gallwn ni archwilio’r amgylchedd busnes o ran yr amgylchedd lleol, cenedlaethol a byd-eang hefyd.


•  Amgylchedd busnes lleol

Mae hwn yn ymwneud â ffactorau lleol fel y boblogaeth leol, cystadleuwyr cyfagos a deddfau a rheoliadau lleol. Er enghraifft, gallai newidiadau i daliadau parcio yng nghanol dinas effeithio ar nifer yr ymwelwyr a’r galw am siopau lleol.

•  Amgylchedd busnes cenedlaethol

Mae hwn yn cyfeirio at y DU gyfan. Gallai newidiadau yn hwn gynnwys cyflwr yr economi cenedlaethol a deddfau’r DU. Er enghraifft, mae gwerthiant sigaréts wedi gostwng oherwydd nad yw cwmnïau tybaco yn cael hysbysebu eu cynhyrchion bellach.

•  Amgylchedd busnes byd-eang

Mae hwn yn cyfeirio at y byd cyfan. Mae mwy a mwy o fusnesau’n gweithredu’n fyd-eang ac mae newidiadau mewn llawer o wledydd eraill yn effeithio arnyn nhw. Er enghraifft, gallai daeargryn yn Japan effeithio ar gyflenwyr cydrannau ceir, a byddai hynny’n effeithio ar allu gwneuthurwyr ceir yn y DU i gynhyrchu.

Awgrym astudio

Peidiwch â drysu rhwng yr ‘amgylchedd busnes’ – sy’n cynnwys newid gwleidyddol, cyfreithiol, economaidd, cymdeithasol a thechnolegol – a ‘materion amgylcheddol’, sy’n cyfeirio at ffactorau fel llygredd a chynhesu byd-eang.

[image: ]




[image: ]


Yr amgylchedd dynamig

Mae’r amgylchedd busnes yn newid yn gyson – mae’n ddynamig. Edrychwch ar unrhyw bapur newydd neu wefan newyddion a byddwch chi’n gweld faint o newid sydd – newid mewn incwm, newid yn nifer y bobl sy’n gweithio, deddfau newydd, cystadleuwyr newydd a llawer mwy. Rhaid i unrhyw fusnes barhau i addasu. Efallai eich bod chi’n arfer gallu gwneud arian yn gwerthu teipiaduron unwaith, ond byddech chi’n cael trafferth gwneud hynny heddiw. All busnesau ddim aros yn llonydd. Mae angen iddyn nhw newid.

Term allweddol

Amgylchedd sy’n newid, e.e. gyda thechnoleg newydd a newidiadau yn yr economi, yw amgylchedd dynamig.

Sectorau busnes

Mae llawer o fathau gwahanol o fusnesau ac mae’n bosibl eu dosbarthu mewn gwahanol ffyrdd. Er enghraifft, gall busnesau gael eu dosbarthu yn ôl eu cam yn y broses gynhyrchu.


1  Mae’r sector cynradd yn cynnwys cyrff sydd ar gam cyntaf y broses gynhyrchu ac sy’n defnyddio defnyddiau crai. Mae ffermydd, cwmnïau sy’n chwilio am olew a fflyd o gychod pysgota yn enghreifftiau o fusnesau cynradd.

2  Mae’r sector eilaidd yn cynnwys cyrff sydd ar ail gam y broses gynhyrchu. Maen nhw’n defnyddio adnoddau cynradd ac yn troi’r rhain yn gynhyrchion. Enghreifftiau o fusnesau eilaidd yw gwneuthurwyr ac argraffwyr.

3  Mae’r sector trydyddol yn cynnwys cyrff sy’n cynnig gwasanaethau, fel gwerthwyr eiddo a busnesau dosbarthu.

Mentro Mathemateg

Mae tua 2% o weithwyr yn y DU yn cael eu cyflogi yn y sector cynradd. Mae tua 22% yn cael eu cyflogi yn y sector eilaidd.


1  Pa ganran o weithwyr sy’n cael eu cyflogi yn y sector trydyddol?

2  Beth yw’r busnesau mwyaf yn eich ardal chi? Ydyn nhw’n fusnesau cynradd, eilaidd neu drydyddol?

Mae hefyd yn bosibl dosbarthu busnesau fel hyn:


•  Y sector preifat: mae hwn yn cyfeirio at fusnesau sydd ag unigolion preifat yn berchen arnyn nhw. Fel arfer, mae elw yn nod pwysig i’r busnesau hyn.

•  Y sector cyhoeddus: mae hwn yn cyfeirio at gyrff sydd dan berchenogaeth y llywodraeth, fel y Gwasanaeth Iechyd Gwladol (GIG neu’r NHS) ac ysgolion y wladwriaeth. Yn aml mae gan y cyrff hyn nod cymdeithasol – maen nhw’n gobeithio helpu’r gymdeithas.



Adnabod cyfleoedd busnes ac ymateb iddyn nhw

Bydd busnes yn ceisio adnabod a nodi newidiadau posibl yn yr amgylchedd busnes. Beth bydd cystadleuwyr yn ei wneud yn y dyfodol? Sut bydd deddf newydd yn effeithio ar gostau neu gwsmeriaid? Mae busnesau da yn nodi cyfleoedd. Er enghraifft, mae Amazon wedi symud o werthu llyfrau i werthu amrywiaeth eang o gynhyrchion eraill gan ddefnyddio eu systemau archebu a dosbarthu rhagorol. Gwelodd Airbnb gyfle i ddefnyddio technoleg ar-lein i helpu pobl i osod eu hystafelloedd ar rent i deithwyr. Mae’r amgylchedd busnes yn parhau i newid, gan greu cyfleoedd newydd.

Ystyried busnes: Coca-Cola Zero Sugar

Yn 2016 gwariodd Coca-Cola £10 miliwn ar hysbysebu ei ddiod Coca-Cola Zero Sugar. Neges yr hysbysebu oedd ‘Tastes more like Coke, looks more like Coke’. Cafodd pedair miliwn o samplau o’r cynnyrch newydd eu rhoi am ddim er mwyn helpu i’w lansio.

Mae Zero Sugar yn cymryd lle Coke Zero, ac mae wedi cael ei ddatblygu fel bod y blas yn agosach byth at Coke gwreiddiol. Mae’n rhan o’r ymgyrch i annog mwy o yfwyr Coke arferol i newid ac yfed fersiwn sydd â llai o galorïau neu heb galorïau.

Ar ôl i lywodraeth y DU gyflwyno rhywbeth sy’n cael ei galw’n ‘dreth siwgr’, mae cymhelliad economaidd i Coca-Cola, a’i gystadleuwyr ym maes diodydd ysgafn, geisio perswadio’i ddefnyddwyr i droi at y diodydd hyn. Mae disgwyl i’r dreth ddod i rym yn 2018, a bydd yn codi treth ar wneuthurwyr diodydd ysgafn am bob litr o ddiod siwgraidd gaiff ei werthu. Mae dwy gyfradd i’r dreth. Mae’r gyfradd uchaf ar gyfer diodydd sy’n cynnwys mwy nag 8g o siwgr am bob 100ml, fel Coke arferol. Mae’r gyfradd isaf ar gyfer diodydd sy’n cynnwys 5–8g, gan gynnwys Coke Life sydd â lefel ganolig o galorïau. Mae diodydd sy’n cynnwys llai na 5g o siwgr wedi’u heithrio.

Mae nifer mwy o bobl eisiau lleihau faint o siwgr sydd yn eu deiet, ond dydyn nhw ddim wedi bod yn awyddus i roi cynnig ar opsiwn di-siwgr gan nad ydyn nhw’n credu bod blas y diodydd hyn cystal â’r gwreiddiol.


1  Dadansoddwch y ffactorau yn yr amgylchedd allanol sydd wedi arwain at lansio Zero Sugar.

[6 marc]

Ystyried busnes: Tueddiadau yn y gymdeithas

Mae tueddiadau diweddar yn y gymdeithas allai greu cyfleoedd marchnad yn cynnwys:


•  mwy o ddiddordeb yn yr amgylchedd

•  mwy o ddiddordeb mewn bwyta’n iach

•  mwy o ddiddordeb mewn gwasanaethau wedi’u teilwra i unigolion, fel gwyliau wedi’u haddasu’n benodol neu gyngor ynghylch pa lyfrau gallech chi eu hoffi

•  mwy o deuluoedd lle mae’r ddau bartner yn mynd allan i weithio

•  poblogaeth sy’n heneiddio.




1  Dadansoddwch sut gallai unrhyw un o’r tueddiadau hyn effeithio ar fusnes.

[6 marc]

Crynodeb

Yn y testun hwn rydych chi wedi ystyried natur gweithgaredd busnes a sut mae busnes yn troi mewngyrch yn allgynnyrch. Rydych chi wedi ystyried yr elfennau gwahanol o fewn busnes a’r ffordd mae’r rhain yn gysylltiedig â’i gilydd. Rydych chi hefyd wedi ystyried yr amgylchedd busnes a natur ddynamig yr amgylchedd hwn.

Cwestiynau cyflym


  1  Nodwch ddau o adnoddau sy’n cael eu defnyddio gan fusnes.

[2 farc]

  2  Esboniwch y gwahaniaeth rhwng nwydd a gwasanaeth.

[2 farc]

  3  Esboniwch y gwahaniaeth rhwng y sector preifat a’r sector cyhoeddus.

[2 farc]

  4  Rhowch enghraifft o natur gyd-ddibynnol gweithgaredd busnes.

[2 farc]

  5  Esboniwch y gwahaniaeth rhwng nwyddau traul a nwyddau cynhyrchwyr.

[2 farc]

  6  Esboniwch y gwahaniaeth rhwng nwyddau sy’n para a nwyddau sydd ddim yn para.

[2 farc]

  7  Esboniwch y gwahaniaeth rhwng yr amgylchedd cenedlaethol a’r amgylchedd byd-eang.

[2 farc]

  8  Esboniwch y gwahaniaeth rhwng cynhyrchydd a defnyddiwr.

[2 farc]

  9  Esboniwch y gwahaniaeth rhwng gwasanaethau personol a gwasanaethau masnachol.

[2 farc]

10  Amlinellwch pam mae’r amgylchedd busnes yn cael ei ddisgrifio fel amgylchedd ‘dynamig’.

[2 farc]

Astudiaeth achos

Mae’r farchnad ar gyfer ffrydio cerddoriaeth (streaming) yn ddigidol yn tyfu’n gyflym ar hyn o bryd, er nad oedd hi’n bodoli 10 mlynedd yn ôl. Mae technoleg wedi creu cyfle busnes newydd ac mae’n rhoi mynediad i gwsmeriaid at feintiau mawr o gerddoriaeth am ffi benodol bob mis. Spotify yw’r arweinydd yn y farchnad gyda mwy na 100 miliwn o ddefnyddwyr a 40 miliwn wedi tanysgrifio i’w wasanaeth ‘Premium’. Ond mae eraill wedi dod yn rhan o’r farchnad, gan gynnwys Apple Music, Amazon Prime Music a Deezer. Yn UDA, ffrydio oedd yn cyfrif am 51% o wrando ar gerddoriaeth – neu dreuliant cerddoriaeth – yn 2016.

Yr hyn sy’n allweddol i lwyddo yn y busnes ffrydio, fodd bynnag, yw cael cynnwys da; i gael hynny mae angen taro bargen dda â’r cwmnïau cyhoeddi cerddoriaeth fel Universal, Sony a Warner, gan mai nhw sy’n berchen ar yr hawliau i’r gerddoriaeth. Mae Spotify yn talu tua 55% o’i refeniw i labeli cerddoriaeth mewn breindaliadau (royalties), gydag arian ychwanegol yn mynd i’r cyhoeddwyr cerddoriaeth. Mae Spotify yn dal heb wneud elw ac mae eisiau lleihau’r swm mae’n ei dalu i gerddorion. Ond mae’r cerddorion yn dadlau nad ydyn nhw’n cael eu talu ddigon fel mae hi.

Buodd yn rhaid i Spotify godi $1 biliwn gan fuddsoddwyr yn 2016 er mwyn gallu parhau.

Cwestiynau


1  Ydy Spotify yn darparu nwydd neu wasanaeth? Esboniwch eich ateb.

[2 farc]

2  Amlinellwch un ffordd bosibl sy’n esbonio sut mae Spotify wedi dod yn arweinydd yn y farchnad.

[4 marc]

3  Dadansoddwch weithgareddau’r swyddogaethau gwahanol o fewn busnes Spotify.

[6 marc]

4  I ba raddau rydych chi’n credu bod amgylchedd busnes y diwydiant cerddoriaeth yn gallu cael ei ddisgrifio fel amgylchedd dynamig?

[10 marc]

Testun 1.2 Menter busnes


[image: ]

Yn yr adran hon, edrychwn ar y rhesymau pam mae pobl yn cychwyn busnes, beth yw risgiau a gwobrau cychwyn busnes, beth yw entrepreneur (neu fentrwr) a’i gymhellion ar gyfer cychwyn busnes.

Erbyn diwedd yr adran, dylech chi wybod am y canlynol:


•  beth yw ystyr entrepreneur a menter busnes

•  nodweddion entrepreneur

•  cymhellion entrepreneur

•  risgiau a gwobrau mentro mewn busnes.

Rhesymau dros gychwyn busnes

Y term am berson sy’n cychwyn ei fusnes ei hun yw entrepreneur. Mae entrepreneuriaid yn fodlon cymryd risgiau er mwyn sefydlu rhywbeth drostyn nhw’u hunain. Maen nhw’n gweld cyfle ac mae ganddyn nhw’r agwedd benderfynol, y cymhelliant a’r ffocws sydd eu hangen i gychwyn eu busnesau eu hun yn hytrach na gweithio i rywun arall. Y term am y gallu i fod yn entrepreneur – gan gymryd risgiau er mwyn datblygu syniad busnes – yw entrepreneuriaeth.

Mae entrepreneur yn rhywun sy’n:


•  defnyddio blaengarwch (initiative) neu fenter i adnabod cyfle busnes

•  arloesi er mwyn creu busnes newydd sy’n darparu nwyddau a gwasanaethau

•  trefnu adnoddau i greu rhywbeth mae cwsmeriaid yn rhoi gwerth arno ac yn fodlon talu amdano.



Enw arall ar fusnes yw menter. Felly mae entrepreneur yn cychwyn menter busnes.

Termau allweddol

Rhywun sy’n fodlon cymryd y risgiau sydd ynghlwm wrth gychwyn busnes yw entrepreneur, neu fentrwr. Mae entrepreneuriaid yn credu bod y gwobrau ddaw o gychwyn busnes yn werth y risg a’r gost sydd ynghlwm wrth hynny.

Enw arall ar fusnes yw menter.

Pam bydd rhywun yn dod yn entrepreneur?

Mae llawer o resymau pam byddai rhywun eisiau bod yn entrepreneur. Dyma rai rhesymau:


•  Mae eisiau bod yn rheolwr arno’i hun, a gwneud ei benderfyniadau ei hun (yn lle cael ei gyflogi gan rywun arall a bod yn atebol iddo).

•  Mae eisiau cadw holl elw busnes (yn lle gweithio i berchenogion sy’n cadw’r elw).

•  Mae angen swydd arnyn nhw ac mae cychwyn eu busnes eu hunain yn un ffordd o wneud yn siŵr bod ganddyn nhw swydd a’u bod, gobeithio, yn ennill arian.

•  Mae ganddyn nhw ddiddordeb neu hobi ac mae hwn yn tyfu’n fusnes.

•  Maen nhw eisiau profi rhywbeth iddyn nhw’u hunain (ac i eraill o bosibl) drwy ddangos y gallan nhw gychwyn eu busnes eu hun. Fe allai hyn roi boddhad iddyn nhw.

•  Maen nhw eisiau darparu gwasanaeth i bobl eraill. Mae rhai busnesau’n cael eu cychwyn i helpu pobl eraill – er enghraifft, agor swyddfa bost yn y gymuned leol neu helpu i redeg gweithgareddau chwaraeon ar gyfer pobl ifanc. Mentrau cymdeithasol yw’r rhain a’u bwriad nhw yw bod o fudd i achos penodol yn hytrach na chreu elw i’r perchenogion.

•  Dydyn nhw ddim yn fodlon ar eu swydd bresennol ac maen nhw eisiau gwneud rhywbeth gwahanol.

•  Maen nhw eisiau oriau gweithio mwy hyblyg. Maen nhw eisiau gallu gweithio pan fyddan nhw’n dymuno, yn lle gorfod gweithio’r oriau sy’n cael eu pennu gan gyflogwr.

Term allweddol

Busnes neu wasanaeth sy’n helpu achos penodol yw menter gymdeithasol.

Ystyried busnes: Tafarn a Bwyty Tyn-y-Capel

Busnes sydd dan berchenogaeth y gymuned yw Tafarn a Bwyty Tyn-y-Capel ym Mwynglawdd (Minera), Wrecsam. Mae mwy na 100 o bobl leol yn berchen ar gyfranddaliadau, wedi iddyn nhw fuddsoddi i ddarparu tafarn a rhywle i fwyta allan ar gyfer y gymuned. Mae’r cwmni’n gweithredu gyda strwythur democrataidd lle mae pob cyfranddaliwr yn cael pleidlais ar sut i redeg y cwmni. Yn wreiddiol, gwirfoddolwyr oedd yn rhedeg y busnes, ond mae wedi bod mor llwyddiannus nes bod 8 o staff crai a 20 o staff achlysurol yn cael eu cyflogi yno bellach, a phob un ohonyn nhw’n byw o fewn dwy filltir i’r dafarn. Cafodd y dafarn ei gwobrwyo â Thystysgrif Rhagoriaeth TripAdvisor yn 2015.


1  Esboniwch pam mae’r holl staff sydd wedi’u cyflogi yn byw o fewn dwy filltir i’r dafarn.



[4 marc]

Mae cychwyn busnes yn creu llawer o gyfleoedd cyffrous i bobl – maen nhw’n gallu gwneud eu penderfyniadau eu hunain a chreu rhywbeth newydd. Os bydd y busnes yn llwyddo, mae’n debygol bydd hynny’n gwneud i’r person deimlo eu bod wedi cyflawni rhywbeth. Mae cychwyn busnes yn rhoi cyfle i bobl ddangos eu sgiliau a gwneud mwy o arian, efallai, na phe baen nhw’n gweithio i rywun arall.

Awgrym astudio

Er mwyn penderfynu a yw busnes yn llwyddiannus neu beidio, mae’n bwysig gwybod pam cychwynnodd rhywun y busnes yn y lle cyntaf. Os oedd helpu eraill yn nod gwreiddiol gan y busnes, yna hyd yn oed os nad yw’n gwneud elw gall fod yn llwyddiant o hyd.

Ystyried busnes: FatFace

O wefan FatFace, dyma ddisgrifiad o agwedd y cwmni a sut cafodd ei sefydlu.

Dechreuodd y cyfan yn 1988 gyda dau ddyn yn mwynhau bywyd ar lethrau Alpau Ffrainc ac yn ceisio osgoi gorfod gweithio i ennill bywoliaeth. Gyda’r arian yn dod i ben dyma nhw’n dyfeisio cynllun: printio crysau chwys a chrysau T, eu gwerthu nhw yn y nos a sgïo yn ystod y dydd. Gyda’r fformiwla syml honno, ganwyd brand FatFace, a’r enw wedi’i ysbrydoli gan eu hoff lethr sgïo yn Val d’Isère, ‘La Face’.

Dros 25 mlynedd yn ddiweddarach, yr un ysbryd entrepreneuraidd sydd wrth wraidd y busnes, a’r sail wrth i ni dyfu i fod yn adwerthwr aml-sianel sydd â mwy na 200 o siopau, dyluniad siop sydd wedi ennill gwobr a gwefan e-fasnach sy’n tyfu’n gyflym.

Rydyn ni bob amser yn aros yn driw i’n gwreiddiau, ond rydyn ni hefyd yn dal i chwilio am gyfleoedd newydd i dyfu. Wrth agor siopau newydd ac ehangu’n rhyngwladol, rydyn ni’n gyson yn archwilio ffyrdd o gyflwyno brand FatFace i fwy o bobl, ond gan ddal i gadw’n brwdfrydedd dros gynnig cynnyrch a phrofiad gwasanaeth ffantastig i’n holl gwsmeriaid.

Ffynhonnell: www.fatface.com


1  Aeth sylfaenwyr FatFace ati i gychwyn busnes oherwydd ei fod yn hobi roedden nhw’n ei wir fwynhau ac eisiau ei ddilyn. Dadansoddwch ddau reswm arall pam o bosibl mae pobl yn cychwyn busnes.

[6 marc]

Beth yw nodweddion entrepreneur?

Mae miloedd, os nad miliynau, o entrepreneuriaid mewn unrhyw wlad ac felly dydy hi ddim yn syndod bod nodweddion y bobl hyn yn wahanol mewn llawer o ffyrdd. Ond, mae gan y rhan fwyaf o entrepreneuriaid y nodweddion canlynol:


•  Arloesol. Mae entrepreneur yn dda yn nodi cyfle. Mae’n gallu gweld problem o ran y ffordd mae pethau’n cael eu gwneud, ac yn gallu dychmygu ffordd well o’u gwneud.

•  Dangos menter a blaengarwch. Bydd entrepreneuriaid yn gweld cyfle ac yn manteisio arno yn lle aros i rywun ddweud wrthyn nhw beth i’w wneud. Byddan nhw’n defnyddio’u menter a’u blaengarwch i gyflawni pethau.

•  Cymryd risg. Mae entrepreneur yn cymryd risg gan gredu bod ei syniad yn mynd i weithio.

•  Gweithio’n galed ac yn benderfynol. Os ydych chi’n cychwyn busnes, mae’n rhaid bod yn barod i weithio’n galed i dynnu sylw at eich busnes. Mewn llawer o achosion, dim ond chi fydd yno ar y cychwyn ac felly gall fod yn flinedig iawn.

•  Person sy’n gallu gwneud penderfyniadau ac sy’n drefnus. Mae entrepreneuriaid yn rhedeg y busnes ar eu pen eu hun i ddechrau ac mae angen gallu penderfynu beth i’w wneud mewn sawl maes gwahanol. Mae angen iddyn nhw allu trefnu eu hamser yn effeithiol a threfnu adnoddau fel bod y pethau iawn yn y lle iawn ar yr adeg iawn heb wastraff.

Ystyried busnes: Richard Branson

Richard Branson yw sylfaenydd cwmni Virgin, ac fe gychwynnodd ei fusnes cyntaf – sef cylchgrawn o’r enw Student – yn yr 1960au pan oedd e’n dal yn yr ysgol. Roedd yn arfer ei redeg o flwch ffôn yr ysgol. Ers hynny mae wedi creu cannoedd o fusnesau dan enw Virgin, yn cynnwys cerddoriaeth, clybiau nos, trenau, awyrennau, tacsis, gwisgoedd priodas, cola, yswiriant a phensiynau. Mae Branson wedi bod yn arloeswr erioed, ac mae wastad wedi gallu gweld cyfle busnes. Mae e’n mwynhau cymryd risgiau ond mae’n ceisio gwneud yn siŵr bod y gwobrau posibl yn cyfiawnhau’r risgiau hynny.

1  Dadansoddwch y nodweddion allai esbonio llwyddiant Branson.



[6 marc]

Risgiau a gwobrau menter busnes

Mae pobl yn cychwyn menter busnes oherwydd eu bod nhw eisiau creu gwobrau iddyn nhw’u hunain ac i eraill.

Mae’r gwobrau yn cynnwys y canlynol:


•  Darparu nwyddau a gwasanaethau i gwrdd ag anghenion pobl eraill. Efallai bydd pobl yn agor siop leol, er enghraifft, i’w gwneud hi’n haws i eraill yn eu pentref brynu nwyddau. Gall hyn arwain at adborth cadarnhaol a boddhad cwsmeriaid.

•  Gwobrau ariannol. Drwy gychwyn a rhedeg busnes gall pobl ennill arian iddyn nhw’u hunain.

•  Boddhad personol. Gall pobl deimlo’u bod wedi cyflawni rhywbeth drwy gychwyn busnes a gwneud iddo lwyddo. Gallan nhw gael boddhad o fod wedi creu rhywbeth newydd a gwneud iddo weithio.



Mae risg yn cyfeirio at y posibilrwydd y bydd rhywbeth yn mynd o’i le.

Mae’r risgiau sydd ynghlwm wrth gychwyn menter busnes yn cynnwys y canlynol:


•  gwerthiant is na’r disgwyl – efallai oherwydd gweithredoedd cystadleuwyr

•  costau annisgwyl – efallai oherwydd bod y rhent neu gost defnyddiau crai yn codi’n annisgwyl

•  digwyddiadau annisgwyl fel argyfwng yn yr economi neu dywydd gwael iawn yn effeithio ar werthiant.



Mae unrhyw benderfyniad mewn busnes (neu unrhyw benderfyniad mewn bywyd a dweud y gwir!) yn cynnwys risg. Gall rhywbeth fynd o’i le a dydy pethau ddim yn mynd cystal ag y dymunem. Os yw busnes yn datblygu cynnyrch newydd, efallai bydd hwnnw’n methu; os yw’n buddsoddi mewn ymgyrch hyrwyddo newydd, efallai na fydd honno’n effeithiol; os bydd yn cyflogi gweithiwr newydd efallai na fydd ef neu hi mor effeithiol â’r disgwyl. Felly mae risgiau’n rhan o redeg unrhyw fenter busnes. Ond gall penderfyniadau arwain at wobrau. Efallai bydd y cynnyrch newydd yn hynod o lwyddiannus, fel yr iPhone; efallai bydd yr ymgyrch hyrwyddo yn cynyddu gwerthiant yn sylweddol; ac efallai bydd y gweithiwr newydd yn gynhyrchiol iawn.

Yr hyn mae angen i reolwyr geisio ei wneud yw cyfrifo’r risg sydd ynghlwm wrth unrhyw benderfyniad a chyfrifo’r gwobrau tebygol. Yna gallan nhw asesu a ddylen nhw fwrw ymlaen â’r penderfyniad neu beidio. Yn aml mae pobl fusnes llwyddiannus yn dweud eu bod nhw’n cymryd risgiau ond eu bod nhw’n ‘mentro’n ofalus’. Golyga hyn eu bod nhw wedi ystyried ymlaen llaw beth allai fynd o’i le a pha mor debygol yw hynny, ac wedi ystyried sut gallan nhw leihau’r risg. Gall mwy o ymchwil marchnata, gwell staff neu well paratoi ar gyfer project helpu i leihau’r risgiau a gwneud y penderfyniad yn fwy ymarferol bosibl.

Ystyried busnes: Busnesau’r DU

Roedd 5.5 miliwn o fusnesau sector preifat yn y DU ar ddechrau 2016. Roedd hyn yn gynnydd o 97,000 ers 2015, a 2 filiwn yn fwy nag yn 2000.


1  Dadansoddwch y ffactorau allai fod wedi dylanwadu ar nifer y mentrau busnes yn y DU rhwng 2000 a 2016.

(6 marc)

Awgrym astudio

Mae llawer o resymau gwahanol pam mae pobl yn cychwyn busnes, ac felly mae angen dadansoddi pob un yn ei gyd-destun. Wrth asesu llwyddiant menter busnes, mae angen i chi ddeall yn glir beth oedd cymhellion yr entrepreneur.

Y cyngor a’r cymorth sydd ar gael i fusnesau newydd

Fel arfer mae llywodraethau’n awyddus i helpu entrepreneuriaid i gychwyn busnes newydd. Mae hyn oherwydd bod busnesau’n gwneud y canlynol:


•  creu swyddi a helpu i ostwng diweithdra

•  darparu nwyddau a gwasanaethau ar gyfer cwsmeriaid

•  cystadlu yn erbyn darparwyr presennol, gan helpu i sicrhau eu bod nhw’n cynnig gwasanaeth o safon

•  arloesi a darparu cynhyrchion newydd ar gyfer cymdeithas.



Bydd llywodraethau’n gwneud y canlynol:


•  ceisio darparu amgylchedd gwleidyddol ac economi sefydlog fel bod entrepreneuriaid yn teimlo ei bod hi’n haws cynllunio

•  rhoi arian i fusnesau newydd gychwyn i’w helpu nhw i sefydlu

•  rhoi cyngor i entrepreneuriaid ynghylch cychwyn eu busnes a’i redeg – er enghraifft, mae Busnes Cymru (www.businesswales.gov.wales) yn cynnig cyngor ac arweiniad i fusnesau sydd eisiau cychwyn neu dyfu yng Nghymru

•  lleihau nifer y rheoliadau mae angen eu bodloni i entrepreneuriaid gael cychwyn

•  gostwng trethi i’w gwneud hi’n rhatach i fusnesau bach weithredu

•  annog banciau i roi benthyg arian i fusnesau newydd gychwyn a busnesau bach.

Ystyried busnes: Y Prince’s Trust

Mae’r Prince’s Trust yn bwriadu helpu pobl ifanc 13–30 oed i gael swyddi, addysg a hyfforddiant. Mae hefyd yn cynnal Rhaglen Fenter ar gyfer pobl 18–30 oed i’w helpu i droi eu syniadau yn fusnes. Mae’n cynnig hyfforddiant, mentora, cyllid ac adnoddau i helpu pobl i gychwyn. Mae wedi helpu mwy nag 80,000 o bobl i sefydlu eu busnesau eu hunain.

Er enghraifft, ymunodd Ben Clifford â’r Rhaglen Fenter pan oedd yn ddi-waith. Roedd wedi bod yn cynnal clwb syrffio wythnosol yn y gorffennol ond roedd y Prince’s Trust wedi ei berswadio y gallai redeg hynny fel busnes. Gyda chymorth yr ymddiriedolaeth, cychwynnodd Ben gwmni Surfability UK CIC, sy’n helpu pobl ag anabledd ac anawsterau dysgu i syrffio. Roedd yr hyfforddiant a gafodd yn ddefnyddiol iawn, yn enwedig wrth iddo ddysgu am gynlluniau busnes. Hefyd cafodd grant o’r enw Will it Work gan yr ymddiriedolaeth, sef swm o arian i roi’r syniad busnes ar waith.


1  Dadansoddwch sut gallai cynllun busnes fod wedi helpu Ben Clifford pan oedd e’n cychwyn ei fusnes.

[6 marc]

Ffynhonnell: www.princes-trust.org.uk

Crynodeb

Mae entrepreneuriaid yn cychwyn mentrau busnes. Maen nhw’n fodlon cymryd y risgiau sydd ynghlwm wrth hyn oherwydd eu bod nhw’n credu bod y gwobrau yn werth y risg. Mae cychwyn busnes yn golygu cymryd risgiau, ond gall ddod â gwobrau yn ei sgil; rhaid i entrepreneuriaid benderfynu a yw’r gwobrau yn ddigon da, ag ystyried y risgiau.

Cwestiynau cyflym


  1  Nodwch ddwy ffynhonnell bosibl o syniadau newydd ar gyfer busnes.

[2 farc]

  2  Beth yw ‘entrepreneur’?

[2 farc]

  3  Beth yw ystyr ‘menter busnes’?

[2 farc]

  4  Amlinellwch un cymhelliad ar gyfer cychwyn eich busnes eich hun.

[2 farc]

  5  Nodwch ddwy o nodweddion posibl entrepreneur.

[2 farc]

  6  Nodwch ddwy wobr bosibl o gychwyn busnes.

[2 farc]

  7  Nodwch ddau risg posibl i fusnes.

[2 farc]

  8  Beth yw ystyr ‘menter gymdeithasol’?

[2 farc]

  9  Beth yw ystyr ‘elw’?

[2 farc]

10  Nodwch ddau reswm pam mae menter yn dda i ddefnyddwyr.

[2 farc]

Astudiaeth achos

Dechreuodd yn yr ysgol drwy werthu rhaglen gyfrifiadurol roedd wedi ei chynhyrchu ei hun. Aeth ymlaen i gychwyn busnesau technoleg, fel Zip2 ac X.com. Yn 1999, sefydlodd Musk gwmni Paypal a’i ddatblygu yn fusnes llwyddiannus iawn. Wrth werthu’r cwmni pan oedd yn 32 oed, enillodd Musk $180 miliwn. Yn 2002 cychwynnodd Musk gwmni SpaceX gyda’r nod o ddatblygu ffyrdd o deithio i’r gofod a sefydlu lle i fyw ar y blaned Mawrth. Yn 2003, sefydlodd Musk gwmni Tesla Motors, cynhyrchydd ceir trydan. Ar y dechrau, doedd pobl ddim yn credu bod ffordd o wneud i’r ddau broject hyn lwyddo’n fasnachol, ond erbyn hyn maen nhw’n denu llawer o sylw. Mae ceir Tesla yn dod yn fwy cyfarwydd ar y ffyrdd ac yn ennill llawer o wobrau am eu technoleg. Yn y cyfamser, mae asiantaeth ofod UDA yn defnyddio cwmni SpaceX i gludo cargo gofod. Mae Musk yn parhau i chwilio am syniadau newydd. Ef yw cadeirydd Solar City, cwmni datblygu egni solar, ac mae wedi cyhoeddi astudiaethau dylunio o system gludo ‘hyperloop’ fydd yn defnyddio pŵer solar i ddarparu ffordd gyflym iawn o deithio. Mae Musk wedi cael ei enwi’n berson busnes y flwyddyn gan y cylchgrawn Fortune, ac mae pobl yn credu ei fod e’n werth mwy na $7 biliwn.

Cwestiynau


1  Amlinellwch ddwy o nodweddion posibl entrepreneur llwyddiannus fel Elon Musk.

(4 marc)

2  Amlinellwch ddwy her gall entrepreneur fel Musk eu hwynebu wrth gychwyn busnes newydd.

(4 marc)

3  Dadansoddwch y rhesymau posibl pam byddai Musk eisiau bod yn entrepreneur.

(6 marc)

4  Mae gan lywodraethau lawer o flaenoriaethau gwahanol. Gwerthuswch a ddylai llywodraethau wneud helpu entrepreneuriaid i gychwyn busnes yn flaenoriaeth.

(10 marc)

Testun 1.3 Cynllunio busnes

Pryd bynnag byddwch chi’n ystyried gwneud rhywbeth, gall fod o gymorth os ydych chi’n ysgrifennu cynllun yn gyntaf. Gall hyn eich helpu chi i gofio beth yn union rydych chi i fod i’w wneud, a hefyd pryd ac ym mha drefn rydych chi i fod i’w wneud. Mae cynllun busnes yn nodi’r hyn mae busnes yn anelu ato a sut mae’n bwriadu ei gyrraedd. Gall hyn fod yn ddefnyddiol i sawl grŵp yn y busnes a’r tu allan iddo. Mae’r testun hwn yn archwilio’r buddion a’r problemau sy’n gysylltiedig â chynllun busnes hefyd.

Erbyn diwedd yr adran hon, dylech chi wybod am y canlynol:


•  pwysigrwydd cynllunio busnes

•  rôl y cynllun busnes mewn busnesau newydd

•  prif adrannau cynllun busnes.

Beth yw cynllun busnes?

Mae cynllun busnes yn nodi beth mae busnes yn ceisio’i gyflawni dros y blynyddoedd nesaf a sut mae’n bwriadu cyflawni’r nodau hyn. Mae’r adrannau sydd fel rheol i’w gweld mewn cynllun busnes yn cynnwys y canlynol:


•  disgrifiad o’r busnes, gan gynnwys gwybodaeth gefndir am y sylfaenwyr a’r buddsoddwyr, eu profiad blaenorol a beth mae’r busnes yn bwriadu ei wneud

•  adran farchnata, ddylai gynnwys dadansoddiad manwl o’r cwsmeriaid fydd yn cael eu targedu

•  amcanion y busnes

•  adran adnoddau dynol sy’n amlinellu pwy yw’r staff allweddol a pha staff mae eu hangen

•  adran ariannol, sy’n cynnwys dadansoddiad o sefyllfa ariannol y busnes, gan gynnwys rhagolygon elw a llif arian

•  manylion am y prisiau bydd y busnes yn eu gosod am ei gynhyrchion a’r gwerthiant disgwyliedig

•  esbonio sut bydd y busnes yn cystadlu yn erbyn ei gystadleuwyr – sut bydd yn gystadleuol, a beth sy’n ei wneud yn well na’r cystadleuwyr.

Term allweddol

Mae cynllun busnes yn nodi beth mae’r busnes yn ei wneud ar hyn o bryd, yn ogystal â’r hyn mae’n bwriadu ei gyflawni yn y dyfodol a sut bydd hynny’n cael ei gyflawni. Bydd y cynllun yn cynnwys cynllun marchnata a chynllun ariannol.

Pam creu cynllun busnes?

Gallai cynllun busnes gael ei ddefnyddio i wneud y canlynol:


•  Helpu i gychwyn busnes yn llwyddiannus. Mae rhedeg busnes newydd yn golygu gwneud llawer o benderfyniadau, ac yn aml mae’r person sy’n eu gwneud nhw yn ddibrofiad. Mae cynllunio busnes yn bwysig er mwyn rhagweld unrhyw broblemau. Os caiff problemau eu nodi ymlaen llaw, dylai’r busnes allu delio â nhw’n well.

•  Codi cyllid. Mae cynllun busnes yn ddefnyddiol er mwyn ei ddangos i fuddsoddwyr posibl. Pe bai rhywun yn ystyried buddsoddi arian mewn busnes, er enghraifft, bydden nhw eisiau gweld beth mae’r rheolwyr yn bwriadu ei wneud â’r busnes a phryd maen nhw’n debygol o adennill arian ar y buddsoddiad. Bydden nhw eisiau deall pam mae’r rheolwyr yn credu bydd y busnes yn llwyddo. Er enghraifft, efallai bydden nhw eisiau gwybod faint o gynnydd mewn gwerthiant sydd i’w ddisgwyl, beth yw’r targed elw a sut bydd y busnes yn denu cwsmeriaid. Dyna pam bydd banc fel arfer yn gofyn am gael gweld cynllun busnes cyn penderfynu rhoi benthyciad.

•  Nodi’r weledigaeth a’r amcanion. Bydd cynllun yn nodi’r hyn yr hoffai busnes fod (sef ei weledigaeth) a beth yn union mae eisiau ei gyflawni erbyn pryd (sef ei amcanion). Gall hyn helpu i ddarparu targed clir i bawb yn y busnes. Gall cael targed greu cymhelliant a helpu pobl i wneud penderfyniadau oherwydd eu bod nhw’n gwybod beth maen nhw’n ceisio’i gyflawni. Gall gweithredoedd gael eu hasesu yn erbyn yr amcanion sydd wedi’u gosod er mwyn penderfynu pa mor effeithiol ydyn nhw.

•  Bod yn offeryn rheoli i helpu i gydlynu gweithredoedd a helpu wrth wneud penderfyniadau. Dylai cynllun nodi sut mae amcan yn mynd i gael ei gyflawni – pa adnoddau sy’n angenrheidiol, beth yw’r amserlen, a beth yw’r targedau ar gyfer rhannau gwahanol y busnes. Felly mae cynllun yn helpu i gydlynu gweithgareddau gwahanol rannau’r busnes er mwyn cyflawni’r amcan. Mae’n gwneud penderfynu’n haws oherwydd ei bod yn glir beth mae’r busnes yn ceisio ei gyflawni. Gall popeth gael ei asesu yn ôl ei lwyddiant wrth helpu i gyflawni’r cynllun.

Term allweddol

Cynllunio busnes yw’r broses o lunio cynllun busnes.

Problemau gyda chynllunio busnes

Mae rhai problemau gall entrepreneur eu hwynebu, fodd bynnag, pan fydd yn ysgrifennu cynllun busnes. Gall y rhain gynnwys y canlynol:


•  Ansicrwydd. Dydy hi ddim bob amser yn hawdd edrych ymlaen a rhagweld yr hyn sy’n mynd i ddigwydd mewn marchnad, neu amcangyfrif ffigurau gwerthiant yn y dyfodol. Efallai na fydd cynlluniau’n hollol gywir. Mae amodau marchnad yn gallu newid yn gyflym (e.e. gallai cystadleuydd newydd gychwyn busnes), sy’n golygu bod cynlluniau’n dyddio. Gall rheolwyr dargedu rhan o’r farchnad heb i honno dyfu wedyn, neu gall eu cynllun fod yn aflwyddiannus. Gall cynllun busnes leihau’r risg o wneud rhywbeth yn anghywir, ond nid yw’n dileu’r risg yn gyfan gwbl.

•  Diffyg profiad. Efallai na fydd gan bobl sy’n cychwyn eu busnes eu hunain sgiliau angenrheidiol i gynllunio at y dyfodol yn effeithiol. Efallai fod entrepreneur yn berson sy’n dda yn trin gwallt neu’n rhedeg siop, ond dydy hynny ddim yn golygu bydd yn gallu edrych ymlaen a rhagweld newidiadau yn y farchnad yn y dyfodol. Gall busnesau mawr ddefnyddio arbenigwyr ac mae ganddyn nhw fwy o adnoddau, fel ymchwil i’r farchnad – sy’n ddrud – i’w helpu nhw; efallai na fydd gan fusnesau newydd y manteision hyn.

•  Newid. Rhaid peidio â llunio cynllun busnes unwaith ac yna ei ddefnyddio am byth. Mae angen adolygu a diweddaru cynlluniau busnes yn rheolaidd – mae angen i reolwyr wybod bob amser i ba gyfeiriad mae busnes yn mynd a sut mae’n mynd i gyrraedd yno. Y rheswm am hyn yw’r ffaith bod amodau’n newid drwy amser, gyda deddfau newydd, cystadleuwyr newydd a newidiadau yn chwaeth cwsmeriaid.

Termau allweddol

Risg yw’r posibilrwydd y gallai rhywbeth fynd o’i le.

Mae ansicrwydd yn rhywbeth na allwn ni fod yn siŵ r a fydd yn digwydd neu beidio.

Gall cynllun busnes, felly, helpu rheolwyr i edrych ymlaen. Ond mae risgiau sylweddol wrth gychwyn busnes. Dydy cael cynllun busnes ddim yn rhoi sicrwydd o lwyddiant. Efallai na fydd y busnes yn llwyddo, ac efallai bydd yr entrepreneuriaid yn colli eu buddsoddiad gwreiddiol.

Lleihau risg cynllunio

I geisio lleihau’r risg y bydd cynlluniau busnes yn mynd o chwith, mae busnesau’n gallu gwneud y canlynol:


•  ymchwilio’n drylwyr i’r farchnad

•  siarad ag arbenigwyr ac ymgynghorwyr (os gallan nhw fforddio gwneud hynny)

•  cynllunio ar gyfer amrywiaeth o ganlyniadau posibl

•  adolygu a diweddaru’r cynllun yn rheolaidd fel ei fod yn aros yn berthnasol, a sicrhau bod unrhyw broblemau’n cael eu nodi’n fuan.



Ni all neb ddileu’r holl risgiau sy’n rhan o gynnal busnes, ond mae’n bosibl eu lleihau nhw neu baratoi ar eu cyfer nhw, o leiaf, ac mae cynllunio gwell yn helpu i wneud hyn.

Awgrym astudio

Mae cynhyrchu cynllun busnes yn gallu helpu busnes i drefnu ei weithgareddau, ond nid yw’n rhoi sicrwydd o lwyddiant. Er mwyn asesu pa mor ddefnyddiol yw cynllun penodol, mae angen ystyried pwy luniodd y cynllun, sut cafodd ei lunio a pha ymchwil wnaethon nhw. Os yw pethau wedi mynd o chwith, ai anffawd sy’n gyfrifol, neu a ddylai’r rheolwyr fod wedi rhagweld y problemau hyn?

Elw

Fel arfer bydd cynllun busnes yn nodi faint o elw mae disgwyl i’r busnes ei wneud. Gall elw gael ei gyfrifo gan ddefnyddio’r hafaliad hwn:

Mae elw’n cael ei gyfrifo ar gyfer cyfnod penodol; er enghraifft, yn aml byddwn ni’n mesur elw busnes dros gyfnod o flwyddyn.

Refeniw busnes yw gwerth ei werthiant. Er enghraifft, os caiff 200 o unedau o gynnyrch eu gwerthu am £5 yr un, dyma’r refeniw:

[image: ]


[image: ]

Termau allweddol

Pan fydd refeniw busnes o’i holl werthiant yn fwy na’i gostau, yr elw yw’r gwahaniaeth rhyngddyn nhw.

Refeniw yw’r incwm mae cwmni’n ei gael o werthu ei nwyddau neu wasanaethau.

Mae cyfanswm costau busnes yn cynnwys costau sefydlog a chostau newidiol.


•  Costau sydd ddim yn newid gydag allgynnyrch yw costau sefydlog. Er enghraifft, bydd rhent adeilad yn cael ei osod ar gyfer cyfnod penodol. Yn ystod y cyfnod hwnnw fydd y rhent ddim yn newid, faint bynnag fydd yn cael ei gynhyrchu. Dydy hyn ddim yn golygu nad yw costau sefydlog byth yn newid; gallai’r rhent gael ei gynyddu ar ryw adeg, er enghraifft, ond mae’n bwysig cofio na fydd costau sefydlog yn newid gyda’r swm sy’n cael ei gynhyrchu.

•  Costau sy’n newid gydag allgynnyrch yw costau newidiol. Er enghraifft, mewn caffi, y mwyaf o frechdanau sy’n cael eu cynhyrchu, y mwyaf i gyd o fara sy’n cael ei ddefnyddio. Felly mae cost bara yn gost newidiol.



Os yw refeniw’n fwy na chyfanswm y costau, mae’r busnes yn gwneud elw. Mae gwerth y gwerthiant yn fwy na digon i dalu’r costau am y cyfnod hwnnw.

Os yw refeniw’n llai na chostau dros gyfnod penodol, mae’r busnes yn gwneud colled. Mae gwerth y gwerthiant yn llai na chostau cynhyrchu a gwerthu’r cynnyrch.

Mentro Mathemateg

Pris gwerthu cynnyrch yw £20. Y costau newidiol yw £12 yr uned. Y costau sefydlog yw £150,000.

Os yw’r busnes yn gwerthu 200,000 o unedau:


1  Beth yw cyfanswm y refeniw?

2  Beth yw’r costau newidiol?

3  Beth yw cyfanswm y costau?

4  Beth yw elw’r busnes?

Ystyried busnes: Shell

Rhwng 2015 a 2016 torrodd cwmni Royal Dutch Shell 12,000 o swyddi ledled y byd. Roedd y toriadau hyn yn bennaf oherwydd bod Shell yn trosfeddiannu (take over) BG Group, cwmni sy’n chwilio am olew a nwy, ac oherwydd cwymp mawr ym mhrisiau olew. Dywedodd y cwmni fod angen iddo ostwng ei gostau, gwella ei effeithlonrwydd cynhyrchu a sicrhau y gall y busnes gwrdd ag anghenion y dyfodol. Gostyngodd ei elw o $19bn yn 2014 i $3.8bn yn 2015.

Cafodd y cwmni ei daro’n drwm gan y cwymp ym mhris olew, sydd wedi gostwng ers canol 2014 o fwy na $110 y gasgen i lai na $40 y gasgen.


1  Dadansoddwch y ffactorau sy’n effeithio ar elw Shell.

(6 marc)

Crynodeb

Mae cynllun busnes yn nodi’r hyn mae busnes eisiau ei wneud a sut mae’n bwriadu gwneud hynny. Drwy orfod llunio cynllun, mae’n rhaid i fusnesau ystyried beth allai ddigwydd a beth mae angen iddyn nhw ei wneud. Gall cynllun busnes da helpu busnes i godi cyllid hefyd. Dylai cynllun gael ei adolygu a’i ddiweddaru’n rheolaidd wrth i amodau newid.

Cwestiynau cyflym


  1  Beth yw ‘cynllun busnes’?

[2 farc]

  2  Nodwch ddwy o elfennau cynllun busnes.

[2 farc]

  3  Pam gallai busnes gael problemau wrth lunio cynllun busnes?

[2 farc]

  4  Amlinellwch un rheswm pam efallai na fydd pethau’n digwydd fel mae’r cynllun yn ei ragweld.

[2 farc]

  5  Sut gall busnes leihau’r risg y bydd cynllun busnes yn methu?

[2 farc]

  6  Nodwch ddau randdeiliad (stakeholder) allai fod â diddordeb yn y cynllun busnes.

[2 farc]

  7  Amlinellwch un rheswm pam mae angen adolygu cynllun busnes yn rheolaidd.

[2 farc]

  8  Amlinellwch un rheswm pam gallai cynllun busnes helpu busnes i godi cyllid.

[2 farc]

  9  Gallai cynllun busnes gynnwys rhagolygon gwerthiant. Amlinellwch un rheswm pam mae cael rhagolwg gwerthiant yn bwysig.

[2 farc]

10  Amlinellwch un rheswm pam dylai’r cynllun busnes nodi pa grŵp cwsmeriaid mae’n ei dargedu.

[2 farc]

Astudiaeth achos

Gemwaith Susie

Gadawodd Susie Emslie yr ysgol yn 18 oed. Yn lle mynd i’r brifysgol, penderfynodd ei bod hi eisiau cychwyn ei busnes ei hun yn gwneud gemwaith. Roedd Susie’n ymwybodol iawn o’r amgylchedd a byddai ei gemwaith yn cael ei wneud o gynhyrchion a defnyddiau wedi’u hailgylchu. Yn anffodus, doedd gan Susie ddim digon o gynilion i gyllido ei busnes ei hun. Ni allai ei theulu helpu chwaith, ac felly penderfynodd y byddai’n rhaid dod â buddsoddwr i mewn neu gael benthyg arian. Gan ei bod hi wedi astudio Astudiaethau Busnes ar gyfer TGAU a Safon Uwch, roedd hi’n gwybod ei bod yn bwysig llunio cynllun busnes.

Cwestiynau


1  Amlinellwch ddwy eitem ddylai gael eu cynnwys yng nghynllun busnes Susie.

(4 marc)

2  Dadansoddwch sut gallai cynllun busnes helpu busnes Susie i fod yn fwy llwyddiannus.

(6 marc)

3  Pa anawsterau gallai Susie eu cael wrth ysgrifennu ei chynllun busnes?

(6 marc)

4  Beth ydych chi’n credu yw’r ffactorau pwysicaf byddai banc yn edrych amdanyn nhw yng nghynllun Susie cyn rhoi benthyg arian iddi? Cyfiawnhewch eich ateb.

(10 marc)

Testun 1.4 Nodau ac amcanion busnes

Pryd bynnag byddwch chi’n mynd ati i wneud rhywbeth, mae o gymorth os oes gennych chi syniad clir o’r hyn rydych chi’n ceisio ei gyflawni. Pa radd rydych chi ei heisiau yn eich TGAU Astudiaethau Busnes, er enghraifft? Os ydych chi’n glir ynghylch yr hyn rydych chi eisiau ei gyflawni, byddwch yn ei chael hi’n haws trefnu eich blaenoriaethau a phenderfynu faint o amser ac ymdrech i’w rhoi i broject.

Erbyn diwedd yr adran hon, dylech chi wybod am y canlynol:


•  y mathau o nodau ac amcanion busnes

•  rol amcanion wrth gyflawni nodau

•  defnyddio amcanion SMART

•  sut a pham gall nodau ac amcanion fod yn wahanol rhwng busnesau

•  sut a pham gall y nodau a’r amcanion newid wrth i fusnesau ddatblygu

•  yr amrywiaeth o randdeiliaid sy’n ymwneud â busnes

•  effaith nodau ac amcanion busnes ar randdeiliaid.

Pwrpas nodau ac amcanion busnes

Targed cyffredinol mae’r perchenogion neu’r rheolwyr yn ei osod ar gyfer busnes yw nod busnes. Er enghraifft, efallai bydd entrepreneuriaid yn anelu at ddarparu gwasanaeth da ac ennill digon o arian i fyw arno, a sicrhau bod ganddyn nhw rywfaint o amser ar gyfer eu diddordebau a’u teuluoedd hefyd. Efallai bydd rheolwyr mewn busnesau mawr yn ceisio gwneud digon o elw ar gyfer eu cyfranddalwyr yn ogystal â gofalu am eu gweithwyr a helpu eu cymunedau.

Termau allweddol

Targed cyffredinol y gall busnes anelu ato yw nod busnes.

Mae nod y busnes yn rhoi ffocws ar gyfer popeth mae gweithwyr yn ei wneud. Bydd yn rhoi cyfle iddyn nhw edrych yn ôl a gweld a ydyn nhw wedi gwneud yr hyn roedden nhw eisiau ei wneud.

Drwy osod nod, bydd rheolwyr yn glir ynglŷn â’r hyn maen nhw eisiau i’r busnes ei gyflawni. Mae hyn yn bwysig am y rhesymau canlynol:


•  Mae’n helpu gyda gwneud penderfyniadau a sefydlu blaenoriaethau. Er enghraifft, os yw tyfu’r busnes dramor yn amcan, dylai’r cwmni ganolbwyntio ar chwilio am archebion newydd dramor. Os aros yn lleol yw’r amcan, dylai’r cwmni ganolbwyntio ar gwsmeriaid cyfagos posibl.

•  Mae’n helpu buddsoddwyr i ddeall beth yw cyfeiriad y busnes. Gallai hyn olygu eu bod nhw’n fwy parod i gytuno i rai penderfyniadau. Er enghraifft, os yw dyblu gwerthiant yn un o’r amcanion, gallai buddsoddwyr fod yn fwy parod i gytuno i fuddsoddi mewn ffatri newydd. Gallai amcanion clir helpu, felly, wrth geisio codi arian i gychwyn busnes.

•  Gall fod yn gymhelliant i bawb sy’n gysylltiedig â’r busnes gan eu bod yn gwybod beth maen nhw’n ceisio ei wneud a sut gellir mesur llwyddiant.

Termau allweddol

Mae amcan busnes yn darged penodol sy’n cael ei osod er mwyn i fusnes gyrraedd ei nod.

Ystyried busnes: Google

Ysgrifennodd sylfaenwyr Google ‘10 peth’ pan oedd y cwmni’n dal yn eithaf newydd. Maen nhw’n credu bod y nodau hyn yn dal yn berthnasol i’r busnes heddiw:


  1  Os yw’r ffocws ar y defnyddiwr, bydd popeth arall yn dilyn.

  2  Mae’n well gwneud un peth yn dda, iawn iawn. Chwilio yw ein cryfder ni.

  3  Mae cyflym yn well nag araf.

  4  Mae democratiaeth ar y we yn gweithio.

  5  Does dim angen i chi fod wrth eich desg i fod angen ateb.

  6  Gallwch chi wneud arian heb wneud drygioni.

  7  Mae mwy o wybodaeth allan yno o hyd.

  8  Mae’r angen am wybodaeth yn croesi pob ffin.

  9  Does dim angen bod mewn siwt i fod o ddifrif.

10  Dydy gwych ddim yn ddigon da.



Gallwch chi gael gwybod mwy am nodau Google drwy fynd i www.google.com/about/philosophy.html


1  Dewiswch ddau o nodau Google o’r rhestr uchod. Dadansoddwch pam gallai Google fod wedi gosod y ddau nod hyn.

(6 marc)



[image: ]



Nodau ac amcanion

Mae nod yn ddatganiad cyffredinol o’r hyn mae’r perchenogion neu’r rheolwyr eisiau ei gyflawni. Er enghraifft, efallai mai’r nod yw ‘gwneud mwy o elw’, ‘tyfu’, neu ‘symud i mewn i farchnadoedd newydd’.

Gall nodau gael eu troi’n dargedau mwy penodol sy’n cael eu galw’n ‘amcanion’.

Er mwyn iddo fod yn effeithiol, dylai amcan nodi’r canlynol yn glir:


•  beth yw’r targed – e.e. cynyddu elw 20%

•  pryd mae’n rhaid ei gyflawni – e.e. cyflawni’r targed o fewn dwy flynedd

•  pwy sydd i’w gyflawni – hynny yw, pwy sy’n gyfrifol am sicrhau bod y targed yn cael ei gyrraedd

•  sut i’w gyflawni – hynny yw, beth sy’n ymddygiad derbyniol a beth sydd ddim yn ymddygiad derbyniol.



Amcanion SMART

Yn aml mae amcanion effeithiol yn cael eu gosod fel targedau SMART. Mae hyn yn golygu bod angen iddyn nhw fod â’r nodweddion canlynol:


•  Penodol (Specific) – maen nhw’n nodi beth yn union sy’n cael ei fesur, fel gwerthiant er enghraifft.

•  Mesuradwy (Measurable) – maen nhw’n nodi faint mae’n rhaid i rywbeth newid, er enghraifft, newid o 20%.

•  Cytunedig (Agreed) – mae pawb sy’n ymwneud â nhw wedi cytuno arnyn nhw, felly mae pawb yn credu y gallan nhw gael eu cyflawni ac yn deall pam cawson nhw eu gosod.

•  Realistig – mae pawb sy’n ymwneud â nhw yn credu ei bod yn bosibl cyflawni’r amcanion a bod ganddyn nhw’r adnoddau sydd eu hangen i wneud hynny.

•  Seiliedig ar amser (Time specific) – mae’n glir pryd bydd rhaid i’r targedau gael eu cyflawni – o fewn tair blynedd, er enghraifft.



Drwy osod amcanion SMART, mae’n bosibl mesur yn union a yw’r busnes wedi cyflawni’r hyn roedd yn bwriadu ei wneud yn y cyfnod penodol.

Bydd yr amcan SMART sy’n briodol ar gyfer busnes yn dibynnu ar y cyd-destun. Er enghraifft:


•  Pan fydd galw’n isel, efallai bydd amcan i gynyddu elw yn gosod targed cymharol isel, ond os bydd galw’n cynyddu’n gyflym efallai bydd y targed elw yn cael ei osod yn uwch.

•  Os yw’r amcan yn ymwneud â gostwng prisiau, er enghraifft, mae’n hawdd disgwyl gweld canlyniadau yn weddol gyflym, ond os yw’r amcan yn ymwneud â buddsoddi mewn datblygu cynnyrch newydd, efallai bydd y targed elw yn cael ei osod dros sawl blwyddyn.



Pa amcanion sy’n nodweddiadol o fusnesau?

Bydd amcanion busnesau yn amrywio rhwng gwahanol gwmnïau a thros amser. Fodd bynnag, mae amcanion fel arfer yn canolbwyntio ar y meysydd canlynol.

Goroesi

Mae hyn yn arbennig o bwysig pan fydd busnes yn cael ei gychwyn. Mae cychwyn busnes yn fenter sy’n llawn risgiau ac mae’n creu llawer o heriau. Yn y tymor byr, o leiaf, mae gwneud dim ond goroesi yn gamp ynddi’i hun. Er mwyn lledaenu enw’r busnes, efallai bydd angen gostwng prisiau a gwneud elw is nag y byddai’r entrepreneur eisiau ei wneud yn y tymor hir.

Uchafu elw

Efallai bydd rhai adegau pan na fydd busnesau’n gwneud elw, ond fel arfer bydd gwneud elw yn un o’r amcanion tymor hir. Os na all busnes wneud elw, bydd y perchenogion fel arfer yn cymryd adnoddau o’r busnes hwn ac yn eu defnyddio rywle arall. Wrth gwrs, gall gymryd amser i gynhyrchu elw – mae cwmnïau fel Ocado a Twitter wedi cymryd sawl blwyddyn i adeiladu’r brand a dechrau gwneud elw – ond os nad oes modd gwneud elw yn y tymor hir mae’r busnes yn debygol o gau.

Ystyried busnes: Tesla

Mae’r cwmni ceir trydan o UDA, Tesla, yn cael ei edmygu gan lawer am fod yn un o’r cwmnïau mwyaf arloesol yn y byd – ond mae heb wneud elw hyd yma. Cafodd 13 o chwarteri (cyfnodau tri mis) dilynol o golledion.

Mae cwmni Tesla wedi ei feirniadu’n ddiweddar am ddamweiniau yn ei geir awtobeilot. Mae hacwyr cyfrifiaduron hefyd wedi llwyddo i amharu ar geir y cwmni o 11 milltir i ffwrdd. Ond mae’r galw am y ceir wedi cynyddu, ac mae’n cynhyrchu mwy na 100,000 o geir y flwyddyn erbyn hyn.


1  Dadansoddwch pam mae Tesla yn parhau i gynhyrchu ceir os yw’n gwneud colled.

(6 marc)

Boddhad cwsmeriaid

Gall busnesau osod targedau i gyrraedd lefel benodol o foddhad cwsmeriaid drwy gynnig gwasanaeth gwell neu amrywiaeth fwy o gynhyrchion na’u cystadleuwyr. Gall hynny arwain at fwy o elw yn y tymor hir. Os yw cwsmeriaid yn fodlon, maen nhw’n fwy tebygol o brynu mwy o gynhyrchion.

Cyfran o’r farchnad

Efallai bydd busnesau’n gosod targed o ran y gyfran o’r farchnad maen nhw’n gobeithio ei hennill. Mae hyn yn mesur gwerthiant cynnyrch neu fusnes fel canran o gyfanswm gwerthiant y farchnad. Efallai bydd busnes yn ceisio cyrraedd 20% neu 30% o werthiant y farchnad o fewn pum mlynedd.

Mentro Mathemateg

Yr hafaliad ar gyfer y gyfran o’r farchnad yw:

Os yw eich gwerthiant yn £20,000 ac os yw cyfanswm gwerthiant y farchnad yn £400,000, eich cyfran chi o’r farchnad yw:

Beth fydd eich cyfran o’r farchnad os bydd eich gwerthiant yn cynyddu i £50,000 heb i faint y farchnad newid?

Ystyried busnes: Next

Mae’n bwriadu cyflawni hyn drwy weithgareddau fel y rhain:


•  gwella a datblygu ystod cynnyrch Next; y gwerthiant sy’n mesur llwyddiant hyn

•  cynyddu’r gofod gwerthu (sales space) ar yr amod ei fod yn broffidiol

•  cynyddu nifer cwsmeriaid proffidiol gwasanaeth Next Directory a’u perswadio i wario mwy

•  gwneud yn siŵr bod y busnes yn effeithlon drwy gyrchu cynnyrch, rheoli stoc a rheoli costau mewn ffordd effeithlon

•  canolbwyntio ar wasanaeth i gwsmeriaid a lefelau boddhad.




1  Dadansoddwch y rhesymau posibl pam mae Next yn gosod yr amcan o ennill adenillion tymor hir i’w gyfranddalwyr.

(6 marc)

Bod yn foesegol gadarn

Ystyr moeseg penderfyniad yw gofyn beth sy’n cael ei ystyried yn iawn neu’n anghywir. Bydd rhai busnesau eisiau ymddwyn mewn modd moesegol gadarn – er enghraifft, drwy dalu cyflogau rhesymol i’w staff a thrin eu cyflenwyr a’u cwsmeriaid â pharch. Gall busnesau anfoesegol gael eu beirniadu gan y cyfryngau a cholli cwsmeriaid.

Drwy fod yn foesegol gadarn, gall busnes gael budd yn y ffyrdd canlynol:


•  cael sylw ffafriol yn y cyfryngau

•  defnyddio’r neges foesegol yn ei farchnata

•  denu cwsmeriaid, buddsoddwyr a gweithwyr.



Amcanion cymdeithasol

Efallai bydd busnes yn gosod targedau i helpu’r gymuned leol. Er enghraifft, gall siop gymunedol gael ei chychwyn i helpu trigolion lleol i ddod o hyd i gynhyrchion yn hawdd. Gall busnes anelu at wneud y canlynol:


•  cyflogi trigolion lleol i helpu i greu swyddi yn yr ardal

•  defnyddio rhywfaint o’i arian i fuddsoddi mewn cyfleusterau sy’n helpu’r gymdeithas, fel parciau, cyfleusterau chwaraeon, lleoedd chwarae i blant, ac adeiladau lle gall digwyddiadau cymunedol gael eu cynnal

•  darparu nwyddau a gwasanaethau ar gyfer y gymuned, er enghraifft gwasanaethau i gefnogi pobl sydd dan anfantais rywffordd, fel banciau bwyd.



Amcanion amgylcheddol a chynaliadwyedd

Efallai bydd busnesau eisiau gwneud yn siŵr nad yw eu gweithgareddau’n niweidio’r amgylchedd. Gallan nhw osod targedau i leihau eu defnydd o egni, lleihau eu hôl troed carbon, cyrraedd targedau ailgylchu penodol, lleihau gwastraff neu ailddefnyddio mwy o’u cyflenwadau. Efallai bydd ganddyn nhw ddiddordeb hefyd mewn sicrhau bod y defnyddiau’n dod o ffynonellau cynaliadwy (mae hyn yn golygu bod y ffynonellau’n cael eu hadnewyddu neu na fyddan nhw’n dod i ben). Er enghraifft, gallai cwmni dodrefn ddewis defnyddio pren gan gyflenwr sy’n ailblannu pryd bynnag bydd yn torri coeden i lawr. Dydy adnoddau fel olew ddim yn gynaliadwy (allan nhw ddim cael eu defnyddio am byth) ac maen nhw’n dod i ben. Dyna pam mae rhai busnesau’n ceisio dod o hyd i adnoddau eraill.

Awgrym astudio

Os bydd amcanion yn cael eu rhoi i chi ar gyfer busnes penodol, ystyriwch ydyn nhw’n addas neu beidio. A yw’n bosibl eu cyflawni o fewn yr amserlen sydd wedi’i nodi? Ydyn nhw’n realistig? Efallai fod y targedau’n rhy uchelgeisiol neu efallai fod angen ychydig mwy o amser ar y busnes i’w cyrraedd.

Ystyried busnes: Marks and Spencer

Yn ôl Marks and Spencer, mae cwsmeriaid y cwmni’n dod yn fwy a mwy ymwybodol o effaith gweithredoedd busnes ar y byd ac felly mae angen i gwmnïau weithio’n galed i adeiladu a chynnal ymddiriedaeth eu cwsmeriaid. Oherwydd pwysau cynyddol ar adnoddau naturiol, a diffyg gofal am yr adnoddau hyn, bydd hynny’n cynyddu costau ac yn ei gwneud hi’n fwy anodd cael gafael ar ddefnyddiau crai.

Mae Marks and Spencer yn credu bod angen i fusnes llwyddiannus fod yn amgylcheddol a chymdeithasol gynaliadwy. Yn 2007 lansiodd y cwmni eu Cynllun A, sef cynllun busnes fyddai’n paratoi’r busnes ar gyfer gofynion ei gwsmeriaid yn y dyfodol.

Ar ôl cyrraedd llawer o dargedau’r Cynllun A gwreiddiol – gan gynnwys gweithrediadau carbonniwtral, peidio ag anfon unrhyw wastraff i safleoedd tirlenwi a lleihau defnydd pacio o 25% – lansiodd Marks and Spencer gynllun newydd o’r enw Cynllun A 2020 yn 2014 (gweler Ffigur 1.10), ac yn fwy diweddar Cynllun A 2025, sy’n cynnwys 100 o ymrwymiadau cymdeithasol ac amgylcheddol newydd.


1  Dadansoddwch pam byddai Marks and Spencer eisiau bod yn fusnes cynaliadwy.

(6 marc)

Cyrff nid-er-elw

Yn achos y rhan fwyaf o gyrff sector preifat, mae elw’n amcan pwysig. Ond dydy pob busnes ddim yn ceisio gwneud elw. Er enghraifft, nod cyrff sector cyhoeddus, fel ysgolion ac ysbytai, yw darparu gwasanaeth am ddim i’r cyhoedd. Yn y sector preifat, mae cyrff nid-er-elw yn cynnwys clybiau cymdeithasol ac elusennau. Mae mwy na 180,000 o elusennau cofrestredig yn y DU, gan gynnwys Macmillan Cancer Support a’r Isle of Wight Donkey Sanctuary. Mae elusennau yng Nghymru a Lloegr yn cael eu monitro gan y Comisiwn Elusennau, ac mae’r elusennau hyn wedi’u sefydlu i fod o fudd i achos penodol.

Termau allweddol

Mae cyrff sector preifat dan berchenogaeth unigolion.

Mae cyrff sector cyhoeddus dan berchenogaeth y llywodraeth.

Defnyddio amcanion i fesur perfformiad

Allwch chi ddim gwybod a yw rhywun yn llwyddiannus neu beidio os nad ydych chi’n gwybod beth maen nhw’n ceisio’i gyflawni. Ystyriwch gêm bêl-droed lle mae tîm ar frig yr Uwch Gynghrair yn cael gêm gyfartal yn erbyn tîm ar y gwaelod. I ddechrau gallech chi feddwl eu bod wedi gwneud yn wael. Ond os deallwch chi mai gêm gyfartal yn unig oedd ei hangen arnyn nhw i ennill y gynghrair y tymor hwn, gallwch chi ddeall beth roedden nhw’n ei wneud. Dim ond pan fyddwch chi’n gwybod beth yw’r canlyniad dymunol y gallwch chi benderfynu’n iawn ydy pethau’n mynd yn dda neu beidio. Mae’r un peth yn wir mewn busnes. Gall busnes sy’n gwneud elw o £25,000 y flwyddyn fod yn llwyddiant aruthrol i’r person 18 oed oedd wedi ei gychwyn fel hobi ac oedd yn gobeithio gwneud £10,000 y flwyddyn ar y mwyaf. Ond, gall fod yn siom fawr i dîm o fuddsoddwyr profiadol oedd wedi gosod targed elw o £200,000 y flwyddyn.

Awgrym astudio

Gofynnwch bob amser beth oedd amcanion pobl wrth gychwyn busnes – dim ond wedyn gallwch chi asesu’n iawn a ydyn nhw wedi llwyddo neu beidio. Efallai na fyddwch chi’n hapus ag enillion o £20,000 y flwyddyn, ond gallai rhywun arall fod yn hapus â hynny.

Mae amcanion busnes yn rhoi ffocws, yn helpu busnesau i benderfynu beth i’w wneud ac i adolygu sut mae pethau’n mynd. Yna gallan nhw wneud penderfyniadau priodol os bydd pethau’n mynd o chwith. Dychmygwch eich bod chi’n cymryd blwyddyn i ffwrdd er mwyn teithio. byddwch chi’n gosod targedau o ran beth rydych chi’n gobeithio’i weld a’i wneud erbyn adegau penodol yn ystod y flwyddyn. Efallai byddwch chi’n treulio mwy o amser na’r disgwyl mewn gwahanol leoedd – ond o gael amcanion gallwch weld sut i wneud iawn am yr amser hwnnw a gwneud popeth oedd yn rhan o’r cynllun. Yn yr un modd, os yw gwerthiant busnes 10% yn is na’r disgwyl, mae’n bosibl dadansoddi’r rhesymau tebygol cyn cymryd camau i roi hwb i’r gwerthiant.

Ystyried busnes: Sport England

Mae Sport England yn gorff i adeiladu cenedl fywiog sydd â mwy o bobl yn cymryd rhan mewn chwaraeon, boed drwy fynd i’r gampfa, cerdded neu gymryd rhan mewn campau tîm. Cenhadaeth Sport England yw rhoi cyfle i bawb yn Lloegr, beth bynnag yw eu hoed, cefndir neu allu, i gymryd rhan mewn chwaraeon neu ymarfer corff. Mae eisiau gwneud y canlynol:


•  cynyddu nifer y bobl yn Lloegr sy’n cymryd rhan mewn chwaraeon a gweithgaredd a lleihau nifer y bobl sydd ddim yn gorfforol weithgar

•  cynyddu’r gyfran o bobl ifanc (11–18 oed) sydd ag agwedd gadarnhaol at chwaraeon a bod yn gorfforol weithgar

•  sicrhau bod cyfleusterau i’r cyhoedd yn cael eu defnyddio’n effeithiol gan gymunedau

•  cynyddu nifer yr oedolion sy’n defnyddio’r awyr agored ar gyfer ymarfer corff a lles.

1  Dadansoddwch sut gallai gosod amcanion fod yn ddefnyddiol i Sport England.

(6 marc)

Sut mae amcanion yn newid wrth i fusnesau dyfu

Pan fydd entrepreneur yn cychwyn busnes, yr amcanion fel arfer yw goroesi’r ychydig fisoedd neu flynyddoedd cyntaf. Gall sefydlu busnes fod yn anodd ac felly mae goroesi yn dipyn o gamp ynddi’i hun. Gall fod yn ddigon i ennill ychydig archebion, profi bod y syniad busnes yn gweithio a dechrau lledaenu enw da. Wrth ystyried costau cychwyn a hyrwyddo busnes i ennill cwsmeriaid, a chofio pa mor anodd yw hyn i ddechrau, mae’n debygol y bydd busnes yn gwneud colledion ar y cychwyn. Dros amser bydd disgwyl iddo wneud elw sy’n ddigon i dalu cost ymwad yr adnoddau.

Ar ôl i fusnes weithredu am rywfaint o amser, gall ei amcanion newid. Efallai bydd y busnes eisiau tyfu. Yn aml mae rheolwyr a pherchenogion eisiau i’r busnes fynd yn fwy er mwyn cael mwy o werthiant ac elw. Gall y twf hwn gynnwys datblygu mwy o gynhyrchion fel bod amrywiaeth ehangach o nwyddau a gwasanaethau. Gall hyn gynnwys ehangu dramor i dargedu cwsmeriaid newydd hefyd.

Newid nodau ac amcanion

Gall nodau ac amcanion busnes newid dros amser gan fod yr amgylchedd busnes yn ddynamig. Gall amcanion newid am y rhesymau hyn:


•  Ffactorau mewnol. Pan fydd busnes yn cychwyn, efallai bydd yn canolbwyntio ar oroesi; pan fydd wedi’i sefydlu, efallai mai twf fydd y prif amcan. Dros amser gall nod y bobl sy’n rhedeg y busnes newid. Er enghraifft, pan fydd swm penodol o elw yn cael ei wneud, efallai bydd y rheolwyr yn cyflwyno amcanion mwy cymdeithasol ac amgylcheddol.

•  Ffactorau allanol. Gall ffactorau allanol effeithio ar amcanion y busnes. Er enghraifft, gall newid yn y gyfraith olygu bod yn rhaid i fusnes feddwl mwy am yr amgylchedd. Gall newid yng nghyflwr yr economi effeithio ar darged gwerthiant; os yw incwm yn isel, er enghraifft, efallai bydd busnes yn gosod amcan gwerthiant cymharol isel.



Rhanddeiliaid

Dylai amcanion busnes gael eu gosod gan y perchenogion. Nhw sy’n berchen ar y busnes a dylai pawb sy’n gweithio ynddo geisio cwrdd â’u hanghenion nhw. Os yw’r perchenogion eisiau mwy o elw, dylai pawb anelu at hynny. Ond mae’r rhanddeiliaid gwahanol sy’n gysylltiedig â’r busnes yn debygol o gael dylanwad ar benderfyniadau terfynol y perchenogion ynghylch eu hamcanion.

Termau allweddol

Rhanddeiliaid yw unigolion a chyrff sy’n effeithio ar weithgareddau busnes, a’r gweithgareddau hynny’n effeithio arnyn nhw hefyd.

Rhanddeiliad yw unigolyn neu gorff sy’n effeithio ar fusnes, a’i weithgareddau’n effeithio arnyn nhw hefyd. Maen nhw’n cynnwys perchenogion, gweithwyr, cwsmeriaid, cyflenwyr, y gymuned, y llywodraeth a dosbarthwyr.

Bydd gan bob un o’r grwpiau hyn ei amcanion ei hun a gall y rhain ddylanwadu ar y targedau mae busnesau’n eu gosod. Er enghraifft:


•  Efallai bydd perchenogion eisiau uchafu’r elw – hynny yw, byddan nhw eisiau gwneud yr adenillion mwyaf posibl.

•  Bydd gweithwyr eisiau ennill mwy o arian am eu hymdrechion. Byddan nhw eisiau i’r busnes dyfu fel bod mwy o gyfle i gael dyrchafiad.

•  Efallai bydd cyflenwyr eisiau cael eu talu’n brydlon. Felly gall y busnes osod targed i dalu pob bil o fewn cyfnod penodol.

•  Efallai bydd y gymuned eisiau i’r busnes ymddwyn yn gyfrifol. Felly gall y busnes osod targed mewn meysydd fel ailgylchu, sŵn, lleihau gwastraff a cheisio cyflogi pobl leol hefyd.

•  Efallai bydd gan y cwsmeriaid rôl bwysig i’w chwarae hefyd. Gall busnesau bach fod yn ddibynnol ar nifer cymharol fach o gwsmeriaid ac felly mae gan y prynwyr hyn lawer o bŵer. Efallai bydd cwmni bach sy’n gwerthu i archfarchnad fawr yn gorfod derbyn telerau’r archfarchnad os yw eisiau cael yr archeb. Mae hyn yn golygu bod y prynwyr yn gallu pennu beth sy’n realistig i fusnes o ran lefel debygol o werthiant ac elw.



Sut gall rhanddeiliaid ddylanwadu ar fusnes?

Gall rhanddeiliaid ddylanwadu ar fusnes mewn sawl ffordd, gan gynnwys y canlynol:


•  Negodi. Gall gweithwyr negodi (negotiate) a thrafod i geisio cael gwell cyflog, a gall cyflenwyr hawlio gwell telerau ac amodau.

•  Gweithredu uniongyrchol. Gall cwsmeriaid roi’r gorau i brynu cynhyrchion busnes os nad ydyn nhw’n fodlon ar y ffordd mae’r busnes yn ymddwyn. Gall gweithwyr fynd ar streic a gwrthod gweithio os nad ydyn nhw’n cael eu dymuniad.

•  Gwrthod cydweithredu. Gall cynghorau lleol wrthod cydweithredu â busnes os nad ydyn nhw’n hoffi ei ymddygiad. Er enghraifft, gallen nhw wrthod caniatâd cynllunio i ailddatblygu neu ehangu’r busnes. Gallai gweithwyr wrthod unrhyw newidiadau mae’r perchenogion yn eu hawgrymu a gallen nhw ddangos eu bod yn anfodlon drwy beidio â gweithio’n galed.

•  Pleidleisio. Gall perchenogion busnes wneud eu safbwyntiau’n eglur a gallan nhw bleidleisio ynghylch y camau nesaf i’w cymryd. Er enghraifft, os yw tri pherson wedi cychwyn busnes, gall dau o’r perchenogion drechu’r llall drwy bleidlais wrth benderfynu beth ddylai gael ei wneud.

Awgrym astudio

Er mwyn penderfynu sut mae rhanddeiliaid penodol yn gallu effeithio ar amcanion busnes, mae angen i chi ystyried faint o bŵer sydd gan y grŵp a pha gamau gallen nhw eu cymryd i effeithio ar y busnes os na fyddan nhw’n cael sylw.

Wrth ddelio â rhanddeiliaid, efallai bydd busnes yn ystyried y canlynol:


•  Sut mae’n cyfathrebu â rhanddeiliaid. A oes angen rhoi gwybod iddyn nhw am bethau yn gyson? Os felly sut dylai’r busnes wneud hyn? Drwy gylchlythyrau? Neu drefnu cyfarfodydd (fel y Cyfarfod Cyffredinol Blynyddol mae’n rhaid i gwmnïau ei gynnal ar gyfer eu cyfranddalwyr)?

•  A ddylai’r busnes gynnwys rhanddeiliaid gwahanol mewn trafodaethau? Er enghraifft, efallai bydd eisiau cynnal cyfarfodydd lle gall rhanddeiliaid nodi eu safbwyntiau. Efallai bydd rheolwyr eisiau gwahodd cynrychiolwyr y gweithwyr i gyfarfodydd er mwyn sicrhau bod eu safbwyntiau nhw’n cael eu clywed.

Ystyried busnes: streic Swyddfa’r Post

Yn 2016 aeth miloedd o weithwyr Swyddfa’r Post ar streic 24 awr (hynny yw, aethon nhw ddim i’r gwaith) mewn anghydfod ynghylch penderfyniadau’r rheolwyr i gau canghennau, cwtogi nifer y swyddi a newid eu hawliau pensiwn. Arweiniodd hyn at gau tua 118 o 305 swyddfa yng nghanol dinasoedd a threfi, oherwydd diffyg staff. Ledled y wlad gyfan, roedd bron 99% o’r 11,600 o ganghennau Swyddfa’r Post wedi aros ar agor yn ôl yr arfer.


1  Dadansoddwch effaith bosibl y streic hon ar gwsmeriaid a rhanddeiliaid.

(6 marc)

Sut mae penderfyniadau busnes yn effeithio ar randdeiliaid

Gall unrhyw benderfyniad busnes effeithio ar randdeiliaid mewn gwahanol ffyrdd. Gall rhai gael budd. Gall eraill ddioddef. Er enghraifft, gallai penderfyniad gan faes awyr Heathrow i adeiladu rhedfa (runway) arall greu’r effeithiau canlynol:


•  Creu swyddi yn yr ardal.

•  Helpu masnach a busnesau’r DU.

•  Helpu twristiaid i deithio’n haws.

•  Creu refeniw trethi i’r llywodraeth yn sgil y gwariant a’r swyddi ychwanegol.



Ond:


•  Gallai arwain at fwy o sŵn a phroblemau amgylcheddol fyddai’n effeithio ar y gymuned leol.

•  Gallai rhai pobl gael eu gorfodi i symud o’r ardal er mwyn gallu adeiladu’r rhedfa.

•  Gallai arwain at dagfeydd wrth i fwy o bobl yrru i’r maes awyr, gan ei gwneud hi’n fwy anodd i bobl deithio yn yr ardal.



Gwrthdaro rhwng rhanddeiliaid

Dyma rai enghreifftiau o sefyllfaoedd lle gall fod gwrthdaro rhwng rhanddeiliaid:


•  Efallai bydd busnes yn oedi cyn talu am gyflenwadau fel ei fod yn cadw’r arian yn hirach ac yn gallu ei fuddsoddi; gall hyn greu problemau i gyflenwyr o ran llif arian.

•  Efallai bydd busnes yn talu cyflogau cymharol isel i weithwyr er mwyn cadw costau’n isel; gall hyn helpu elw ond gall olygu llai o arian i weithwyr.

•  Efallai na fydd busnes yn rhoi llawer o sylw i unrhyw effeithiau negyddol ar yr amgylchedd a’r gymdeithas oni bai fod deddfau’n ei orfodi i’w hystyried.

Crynodeb

Targed cyffredinol yw nod busnes. Targed penodol yw amcan busnes. Mae amcanion yn helpu i arwain y busnes a dangos i eraill beth mae’r perchenogion a’r rheolwyr eisiau ei gyflawni. Drwy osod amcan, mae’n bosibl mesur llwyddiant busnes. A gyrhaeddodd y busnes ei dargedau neu beidio? Mae gwahanol randdeiliaid y busnes, fel y gweithwyr, y cyflenwyr, y gymuned a’r prynwyr, yn dylanwadu ar amcanion.

Cwestiynau cyflym


  1  Disgrifiwch y gwahaniaeth rhwng nod ac amcan.

(2 farc)

  2  Beth yw ystyr ‘amcan SMART’?

(2 farc)

  3  Beth yw ystyr ‘rhanddeiliad’?

(2 farc)

  4  Rhowch ddau reswm pam gallai amcanion busnes newid.

(2 farc)

  5  Dangoswch, gydag enghraifft, sut gallai grwpiau gwahanol o randdeiliaid fod ag amcanion gwahanol.

(2 farc)

  6  Amlinellwch un o amcanion posibl cyflenwyr.

(2 farc)

  7  Amlinellwch un o amcanion posibl cyfranddalwyr.

(2 farc)

  8  Rhowch un enghraifft lle gallai dau grŵp gwahanol o randdeiliaid fod â’r un amcanion.

(2 farc)

  9  Beth yw ystyr ‘cyfran o’r farchnad’?

(2 farc)

10  Beth yw ystyr ‘moeseg busnes’?

(2 farc)

Astudiaeth achos

Unilever


[image: ]



[image: ]



[image: ]


Paul Polman yw Prif Weithredwr Unilever, un o’r cwmnïau mwyaf yn y byd. Mae Unilever yn cynhyrchu amrywiaeth eang o gynhyrchion, o bowdr golchi i fwyd. Mae’r cwmni’n cyflogi mwy na 170,000 o bobl ac mae ei werth ar y farchnad yn agos at £90 biliwn.

Mae Polman wedi annog pawb yn ei dîm yn Unilever i ystyried y tymor hir wrth wneud penderfyniadau. Mae wedi rhoi’r gorau i roi’r newyddion diweddaraf i fuddsoddwyr bob tri mis oherwydd ei fod yn credu bod hynny’n tynnu sylw heb angen ac yn gwneud i bobl ganolbwyntio gormod ar y tymor byr. Mae wedi annog pawb yn y busnes i ganolbwyntio ar faterion amgylcheddol. Er enghraifft, mae’r cwmni wedi penderfynu lleihau’r calorïau yn ei hufen iâ, ac mae’n gobeithio peidio defnyddio glo fel ffynhonnell egni o fewn pum mlynedd.

Er bod Polman eisiau canolbwyntio ar faterion byd-eang yn y tymor hir, fodd bynnag, mae’n rhaid iddo ystyried gofynion cyfranddalwyr y cwmni hefyd gan eu bod nhw’n meddwl am eu buddrannau. Mae Polman yn cyfaddef ei bod yn dipyn o gamp ceisio cydbwyso anghenion grwpiau gwahanol o randdeiliaid, ond mae’n credu bod buddsoddwyr yn dechrau dod i ddeall buddion y dull tymor hir. Mae e’n credu bydd modd arbed arian yn ddiweddarach trwy weithredu nawr i arbed y blaned, ac y daw hyn yn fwy poblogaidd gan fuddsoddwyr. Mae Polman yn dweud bod tua 70% o gyfranddalwyr Unilever wedi bod yn gysylltiedig â’r busnes ers iddo fod yno. Mae’n fwriadol yn annog buddsoddwyr tymor hir.

Mae Polman yn benderfynol o brofi y gall Unilever gynyddu refeniw ac elw’r cwmni, beth bynnag yw sefyllfa economaidd neu wleidyddol y byd.

Ffigur 1.7 Adrannau gwahanol cynllun busnes

Ffigur 1.8 Mae nodau'n eang, mae amcanion yn benodol

Ffigur 1.1 Mae adnoddau'n cael eu trawsffurfio'n allgynnyrch

Ffigur 1.2 Gwahanol swyddogaethau busnes

Ffigur 1.3 Sut caiff yr amgylchedd cystadleuol ei ffurfio

Ffigur 1.4 Enghreifftiau o newidiadau yn yr amaylchedd busnes

Tabl 1.1 Busnesau oedd yn gweithredu yny DU, 2015

Ffigur 1.5 Sut mae busnes wedi'i gysylltu 31 amgylchedd allanol

Ffigur 1.10 Cynllun A 2020 Marks and Spencer

Ffigur 1.9 Crynodeb o amcanion busnes nodweddiadol

randdeiliaid





OEBPS/OEBPS/images/16-2.gif
Gweithio'n
galed ac yn
benderfynol

Vs D)

Nodweddion
entrepreneur

Sgiliau
trefnu

Ffigur 1.6 Nodweddion entrepreneur

